
საქართველოს კანონი
ფიზიკური აღზრდისა და სპორტის შესახებ
თავი I. ზოგადი დებულებები
მუხლი 1. კანონის რეგულირების სფერო
1. ეს კანონი განსაზღვრავს ფიზიკური აღზრდისა და სპორტის სფეროში საქმიანობის ძირითად მიმართულებებსა და ფორმებს, ამავე სფეროში სახელმწიფო პოლიტიკის ფორმირებისა და განხორციელების ზოგად პრინციპებს, აგრეთვე სპორტულ საქმიანობაში მონაწილე პირების მხრიდან ჩართულობის მექანიზმებს.
2. ფიზიკური აღზრდისა და სპორტის სფეროში საქმიანობა ემყარება საქართველოს კონსტიტუციას, საქართველოს საერთაშორისო ხელშეკრულებებსა და შეთანხმებებს, საქართველოს კანონებს და სხვა შესაბამის ნორმატიულ აქტებს.
3. ამ კანონის მოქმედება ვრცელდება საქართველოს მოქალაქეებზე, აგრეთვე საქართველოში სტატუსის მქონე მოქალაქეობის არმქონე პირებსა და უცხოელებზე.
მუხლი 2. კანონის მიზნები
ამ კანონის მიზნებია:
ა) საქართველოს მოსახლეობის გაჯანსაღება;
ბ) ფიზიკურად და გონებრივად განვითარებული პიროვნების ფორმირების ხელშეწყობა;
გ) ფიზიკური აღზრდისა და სპორტის სფეროში ადამიანის კონსტიტუციური უფლებების განხორციელების უზრუნველყოფა და დაცვა;
დ) ფიზიკური აღზრდისა და სპორტის სფეროში მონაწილე დაწესებულებებისა და ორგანიზაციების კომპეტენციის განსაზღვრა;
ე) საკანონმდებლო გარანტიების შექმნა სპორტული ორგანიზაციების ფუნქციონირებისათვის;
ვ) ფიზიკური აღზრდისა და სპორტის სფეროში მეცნიერების თანამედროვე მიღწევების დანერგვა;
ზ) მასობრივი და მაღალი მიღწევების სპორტის განვითარება;
თ) ფიზიკური აღზრდისა და სპორტის სფეროში  კადრების მომზადება, გადამზადება და კვალიფიკაციის ამაღლება.
მუხლი 3. ტერმინთა განმარტება
1. ამ კანონის მიზნებისთვის გამოყენებულ ტერმინებს აქვთ შემდეგი მნიშვნელობა:
ა) ანტიდოპინგური კოლეგია - დოპინგის სფეროში არსებული დავების განმხილველი ორგანიზაცია, არასამეწარმეო (არაკომერციული) იურიდიული პირი, რომელიც თანამშრომლობს სამინისტროსთან.
ბ) ანტი-დოპინგური სააპელაციო საბჭო - ანტიდოპინგურ კოლეგიაში შემავალი საბჭო, რომელიც განიხილავს ანტი-დოპინგური სადისციპლინო საბჭოს მიერ მიღებულ გადაწყვეტილებებთან დაკავშირებულ საჩივრებს მსოფლიო ანტი-დოპინგური კოდექსის საფუძველზე.
გ) ანტი-დოპინგური სადისციპლინო საბჭო - ანტიდოპინგურ კოლეგიაში შემავალი საბჭო, რომელიც განიხილავს ანტი-დოპინგური წესის დარღვევის საკითხებს და განსაზღვრავს შესაბამის სანქციებს. 
დ) საქართველოს ანტი-დოპინგური სააგენტო - საქართველოში რეგისტრირებული არასამეწარმეო (არაკომერციული) იურიდიული პირი, რომელიც აღიარებულია მსოფლიო ანტი-დოპინგური სააგენტოსა (WADA) და სამინისტროს მიერ როგორც სპორტული ორგანიზაცია, ქვეყანაში წარმართავს ანტი-დოპინგურ საქმიანობას და ხელმძღვანელობს და პასუხისმგებელია ქვეყანაში ანტი-დოპინგური პოლიტიკის განხორციელებაზე;
ე) ეროვნული ანტი-დოპინგური წესები - საქართველოს ანტი-დოპინგური სააგენტოს მიერ შემუშავებული დოპინგსაწინააღმდეგო წესების ერთობლიობა, რომელიც შესაბამისობაშია მსოფლიო ანტი-დოპინგურ კოდექსთან და დამტკიცებულია მსოფლიო ანტი-დოპინგური სააგენტოს მიერ;
ვ) ეროვნული ნაკრები - საქართველოს სახელით საერთაშორისო სპორტულ შეჯიბრებაში მონაწილეობის მისაღებად პროფესიონალი სპორტსმენების, მწვრთნელების, საექიმო და ადმინისტრაციული პერსონალისაგან დაკომპლექტებული გუნდი, შესაბამის ასაკობრივ კატეგორიაში;
ზ) ეროვნული ოლიმპიური კომიტეტი - საქართველოში რეგისტრირებული არასამეწარმეო (არაკომერციული) იურიდიული პირი, რომელიც აღიარებულია ამ კანონის თანახმად როგორც სპორტული ორგანიზაცია და მოქმედებს საქართველოს კანონმდებლობის და საერთაშორისო ოლიმპიური კომიტეტის ქარტიის შესაბამისად, პასუხისმგებელია საერთაშორისო ოლიმპიურ ორგანიზაციების ეგიდით გამართულ შეჯიბრებებში საქართველოს სპორტსმენების მონაწილეობაზე და ეროვნულ დონეზე ხელს უწყობს ოლიმპიური მოძრაობის განვითარებას;
თ) ეროვნული პარალიმპიური კომიტეტი - საქართველოში რეგისტრირებული არასამეწარმეო (არაკომერციული) იურიდიული პირი, რომელიც აღიარებულია ამ კანონის თანახმად როგორც სპორტული ორგანიზაცია და მოქმედებს საქართველოს კანონმდებლობის და საერთაშორისო პარალიმპიური კომიტეტის კონსტიტუციის შესაბამისად, პასუხისმგებელია საერთაშორისო პარალიმპიური კომიტეტის ეგიდით გამართულ შეჯიბრებებში საქართველოს სპორტსმენების მონაწილეობაზე და ეროვნულ დონეზე ხელს უწყობს პარალიმპიური მოძრაობის განვითარებას;
ი) ეროვნული სპორტული ფედერაცია - საქართველოში რეგისტრირებული არასამეწარმეო (არაკომერციული) იურიდიული პირი, რომელიც აღიარებულია ამ კანონის თანახმად, ხელმძღვანელობს და პასუხისმგებელია ქვეყანაში შესაბამისი სპორტის სახეობის ან/და მასობრივი სპორტის განვითარებაზე, ასევე, უფლებამოსილია საკუთარი დებულების შესაბამისად მოაწყოს სპორტული შეჯიბრებები ეროვნულ ან/და საერთაშორისო დონეზე, უზრუნველყოს შესაბამისის პორტის სახეობაში ეროვნული ნაკრები გუნდების შეკრების და შეჯიბრებებში მონაწილეობის პროცესი; 
კ) ვეტერანი სპორტსმენი - ფიზიკური პირი, რომელსაც დასრულებული აქვს პროფესიონალი სპორტსმენის სპორტული კარიერა;
ლ) ინსტრუქტორი - ფიზიკური პირი, რომელიც სპეციალური სავარჯიშო პროგრამების შესაბამისად ახორციელებს ფიზიკური პირის გაჯანსაღებას;
მ) მასობრივი სპორტი - სპორტის შემადგენელი ნაწილი, რომელიც მოიცავს ფიზიკურ აქტივობას და წარიმართება ორგანიზებული ან არაორგანიზებული ფორმით, ასევე, ხელს უწყობს ადამიანის ფიზიკურ განვითარებას ან/და ჯანმრთელობის განმტკიცებას;
ნ) მაღალი მიღწევების სპორტი - სპორტის შემადგენელი ნაწილი, რომელიც მოიცავს სამწვრთნელო-საშეჯიბრო საქმიანობას და ხელს უწყობს სპორტსმენს მაქსიმალურად გამოავლინოს თავისი შესაძლებლობები, რაც მიმართულია სპორტმენთა მიერ სპორტულ შეჯიბრებებში მაღალი სპორტული შედეგების მიღწევაზე; 
ო) მინისტრი - საქართველოს კულტურისა და სპორტის მინისტრი;
პ) მოყვარული სპორტსმენი - ფიზიკური პირი, რომელიც დაკავებულია სპორტის ნებისმიერ სახეობაში წვრთნის პროცესით და შესაძლოა მონაწილეობდეს საწვრთნელი პროგრამით გათვალისწინებულ შეჯიბრებებში;
ჟ) მსაჯი - ფიზიკური პირი, რომელსაც საერთაშორისო ან/და ეროვნული სპორტული ფედერაციის მიერ გაცემული დოკუმენტის საფუძველზე მინიჭებული აქვს უფლებამოსილება სპორტის რომელიმე სახეობის სპორტულ შეჯიბრებებზე უზრუნველყოს შესაბამისი სპორტული შეჯიბრებისათვს დადგენილი სპორტული წესების დაცვა და კონტროლი; 
რ) მსოფლიო ანტი-დოპინგური კოდექსი - მსოფლიო ანტი-დოპინგური სააგენტოს მიერ დამტკიცებული წესების ერთობლიობა, რომელიც წარმოადგენს „სპორტში დოპინგის წინააღმდეგ ბრძოლის შესახებ“ გაერთიანებული ერების განათლების, მეცნიერებისა და კულტურის ორგანიზაციის (UNESCO) საერთაშორისო კონვენციის განუყოფელ ნაწილს და რომელსაც ეფუძნება დოპინგსაწინააღმდეგო პროგრამა;
ს) მსოფლიო ანტი-დოპინგური სააგენტო - საერთაშორისო ანტი-დოპინგური ორგანიზაცია, რომლის მიზანია ხელი შეუწყოს, კოორდინაცია და მონიტორინგი გაუწიოს სპორტში დოპინგის წინააღმდეგ ბრძოლას საერთაშორისო დონეზე.
ტ) მწვრთნელი - ფიზიკური პირი, რომელიც სათანადო კვალიფიკაციის, საერთაშორისო ან/და ეროვნული სპორტული ფედერაციის მიერ გაცემული დოკუმენტის საფუძველზე ახორციელებს სპორტის რომელიმე სახეობაში სპორტული ვარჯიშებისა და წვრთნის პროცესის ორგანიზებას, პასუხისმგებელია ეროვნულ ან/და საერთაშორისო სპორტულ შეჯიბრებებზე სპორტსმენის, ეროვნული ნაკრების ან/და  სპორტული კლუბის შედეგების გაუმჯობესებასა და წარმატების მიღწევაზე;
უ) პროფესიონალი სპორტსმენი - ფიზიკური პირი, რომელიც სისტემატურად და რეგულარულად დაკავებულია სპორტით შრომითი ხელშეკრულების საფუძველზე, მონაწილეობას იღებს სპორტის ერთ ან რამდენიმე სახეობაში ეროვნული სპორტული ფედერაციის მიერ ორგანიზებულ ეროვნულ შეჯიბრებებში, ან/და საერთაშორისო შეჯიბრებებში ეროვნული ნაკრების სახელით, ასევე,  სხვა ქვეყნის ეროვნულ შეჯიბრებებში მონაწილე საქართველოს მოქალაქე;
ფ) საერთაშორისო ოლიმპიური ორგანიზაცია - საერთაშორისო ორგანიზაცია, რომელიც, თავისი იურისდიქციის ფარგლებში, პასუხისმგებელია საერთაშორისო დონეზე ოლიმპიური სპორტისა და ოლიმპიური მოძრაობის განვითარებაზე, ხელს უწყობს ოლიმპიური სპორტის სახეობების პოპულარიზაციას და განვითარებას, უზრუნველყოფს ოლიმპიური თამაშებისა და სხვა საერთაშორისო შეჯიბრებების ორგანიზებას;
ქ) საერთაშორისო სპორტული ფედერაცია- საერთაშორისო ორგანიზაცია, რომელიც, თავისი იურისდიქციის ფარგლებში, ხელმძღვანელობს და პასუხისმგებელია შესაბამისი სპორტის სახეობის ან/და მასობრივი სპორტის განვითარებაზე, ასევე, უფლებამოსილია საკუთარი დებულების შესაბამისად მოაწყოს საერთაშორისო დონეზე სპორტული შეჯიბრებები, უზრუნველყოს შესაბამისი სპორტის სახეობის პოპულარიზაცია;
ღ) სამართლიანი თამაში - პატიოსანი კონკურენციის პრინციპი, რომელიც ეფუძნება თანასწორობას, გუნდურ სულისკვეთებას, სოლიდარობას, ტოლერანტობას, სპორტის სხვადასხვა სახეობაში მოქმედი შესაბამისი თამაშის წესების დაცვას, ეწინააღმდეგება სპორტში გამოვლენილი ნებისმიერი ფორმის ძალადობას, დისკრიმინაციას და დოპინგის მოხმარებას. 
ყ) სამინისტრო - საქართველოს კულტურისა და სპორტის სამინისტრო;
შ) სასკოლო სპორტი - მასობრივი სპორტის, ეროვნული და საერთაშორისო სასკოლო სპორტული მოძრაობის შემადგენელი ნაწილი, რომელიც გულისხმობს ზოგადსაგანმანათლებლო დაწესებულებებში, ან ასეთ დაწესებულებებს შორის ორგანიზებულ სპორტულ შეჯიბრებას, ასევე ეროვნულ და საერთაშორისო სასკოლო შეჯიბრებებში მონაწილეობას მოსწავლეთა ფიზიკური და გონებრივი განვითარების და სპორტული შესაძლებლობების გამოვლენის მიზნით; 
ჩ) საუნივერსიტეტო სპორტი - მასობრივი სპორტისა და საერთაშორისო საუნივერისტეტო სპორტული მოძრაობის შემადგენელი ნაწილი, რომელიც წარმოადგენს სტუდენტთა ფიზიკური და გონებრივი განვითარების, საერთაშორისო და ეროვნულ საუნივერსიტეტო შეჯიბრებებში მონაწილეობის და სპორტული შესაძლებლობების გამოვლენის მიზნით უმაღლეს საგანმანათლებლო და პროფესიულ საგანმანათლებლო დაწესებულებებში, ასევე ასეთ დაწესებულებებს შორის ორგანიზებული სპორტული შეჯიბრების განხორციელებას;
ც) სახელმწიფო პოლიტიკა ფიზიკური აღზრდისა და სპორტის სფეროში - საქართველოს სამართლებრივი აქტებით გათვალისწინებულ ღონისძიებათა ერთობლიობა, რაც უზრუნველყოფს სპორტის თანმიმდევრულ და მდგრად განვითარებას;
ძ) სპეციალური ოლიმპიური მოძრაობა - მოძრაობა წარმოადგენს სპორტის სხვადასხვა სახეობის ერთობლიობას გონებრივი ჩამორჩენის მქონე პირებისთვის, რომელიც მოიცავს მსოფლიოს მასშტაბით შესაბამისი სპორტის სახეობების პოპულარიზაციას და შეჯიბრებების, მათ შორის სპეციალური ოლიმპიური თამაშების გამართვას;
წ) სპორტის საარბიტრაჟო სასამართლო - საერთაშორისო ოლიმპიური კომიტეტის მიერ ავტორიზებული, სპორტული დავების განმხილველი  საერთაშორისო საარბიტრაჟო სასამართლო (The Court of Arbitration for Sport – CAS);
ხ) სპორტი - ფიზიკური აქტივობის ყველა ფორმა, ასევე სხვადასხვა დონის სპორტულ შეჯიბრებებში მონაწილეობა, რომლის მიზანია ადამიანის ფიზიკური გაჯანსაღება, გონებრივი შესაძლებლობების გაუმჯობესება და მაღალი შედეგების მიღწევა; 
ჯ) სპორტის ეროვნული სახეობა - სპორტის სახეობა, რომელიც ისტორიულად ჩამოყალიბებულია და შემონახულია საქართველოში, გააჩნია სოციალურ-კულტურული მნიშვნელობა ან/და წარმოადგენს ქვეყნის არამატერიალური კულტურის გამოვლინებას;
ჰ) სპორტის სახეობა - საშეჯიბრო საქმიანობის ფორმა, რომელიც ხორციელდება განსაზღვრული წესების დაცვით და შეიძლება აერთიანებდეს ცალკეულ დისციპლინებს;
ჰ1) სპორტსმენი - პროფესიონალი სპორტსმენი და მოყვარული სპორტსმენი;
ჰ2) სპორტული კლუბი - კერძო სამართლის იურიდიული პირი, რომელიც ეწევა სპორტის საწვრთნელ-საშეჯიბრო საქმიანობას სპორტის ერთ ან რამდენიმე სახეობაში და გაწევრიანებულია სახელმწიფოს მიერ აღიარებულ შესაბამისი სპორტის სახეობ(ებ)ის ეროვნულ სპორტულ ფედერაციაში ან/და აღნიშნული ფედერაციის წევრ ორგანიზაციაში;
ჰ3) სპორტული ობიექტი -  საწვრთნელ/საშეჯიბრო საქმიანობისთვის განკუთვნილი ღია ან დახურული მოედანი/ნაგებობა, მიუხედავად საკუთრების უფლებისა, რომელიც შეესაბამება ტექნიკურ რეგლამენტს ან/და საერთაშორისო სტანდარტებს;
ჰ4) სპორტული ობიექტის ტექნიკური რეგლამენტი - კრიტერიუმების ერთობლიობა, რომელსაც უნდა აკმაყოფილებდეს სპორტული ობიექტის ეროვნული სპორტული ღონისძიების ჩასატარებლად;
ჰ5) სპორტული ობიექტის საერთაშორისო სტანდარტი - შესაბამისი საერთაშორისო სპორტული ორგანიზაციის მიერ დადგენილი წესი, რომელსაც უნდა აკმაყოფილებდეს საერთაშორისო სპორტული ღონისძიებების ჩატარებისათვის განკუთვნილი ინფრასტრუქტურა;
ჰ6) სპორტული ორგანიზაცია - საქართველოში მოქმედი სპორტული საქმიანობით  დაკავებული ნებისმიერი არასამეწარმეო (არაკომერციული) იურიდიული პირი (ეროვნული ფედერაცია, ასოციაცია, კავშირი ან კომიტეტი), რომელიც აღიარებულია სამინისტროს მიერ;
ჰ7) სპორტული საქმიანობა -  სპორტის საწვრთნელ-საშეჯიბრო,  ფიზიკური აღზრდის, სპორტის სფეროში სამეცნიერო, სამედიცინო, საგანმანათლებლო-კვლევითი საქმიანობა;
ჰ8) სპორტული სიმბოლიკა - ფიზიკური აღზრდისა ან/და სპორტულ ღონისძიებასთან, მის ორგანიზატორთან, სპორტულ ორგანიზაციასთან, სპორტულ შეჯიბრებაში მონაწილეებთან ან/და სპორტის სახეობასთან დაკავშირებული მაიდენტიფიცირებელი სავაჭრო ნიშანი, სახელწოდება, დროშა, ლოგოტიპი, ჰიმნი, დევიზი, თილისმა, თასი, მედალი, განმასხვავებელი ნიშანი, სხვაგვარი აღნიშვნა, რომელთა გამოყენების უფლება დაცულია კანონმდებლობით დადგენილი წესით;
ჰ9) სპორტული ფსონი - ფულადი ღირებულების სანაძლეო, ფულადი ღირებულების პრიზის მიღების მიზნით, რომელიც უკავშირდება სპორტული შეჯიბრების მომავალ და გაურკვეველ შედეგებს, მათ შორის: 
ჰ9.ა) უკანონო სპორტული ფსონი - ნებისმიერი სპორტული აზარტული საქმიანობა, რომელიც არ არის ნებადართული მოქმედი კანონმდებლობით, ან რომლის მიმღებ ოპერატორს არ გააჩნია საქმიანობის ნებართვა.
ჰ9.ბ) არარეგულარული სპორტული ფსონი - სპორტული ფსონი, რომელიც შეუსაბამოა ბაზრის ჩვეულებრივ ან განჭვრეტად მოდელთან, ან რომელიც დაკავშირებულია უჩვეულო მახასიათებლებით მიმდინარე სპორტულ შეჯიბრებასთან.
ჰ9. გ) საეჭვო სპორტული ფსონი - ნებისმიერი ტიპის აზარტული საქმიანობა, რომელიც მყარი და თანმიმდევრული საფუძვლით იწვევს ეჭვს, რომ დაკავშირებულია სპორტული შეჯიბრების მანიპულაციასთან.
ჰ.10) სპორტული ღონისძიების ორგანიზატორი - იურიდიული ან ფიზიკური პირი, რომელიც  ატარებს სპორტულ ღონისძიებას ან/და ახორციელებს ასეთი ღონისძიების მომზადებისა და მსვლელობის ორგანიზაციულ, ფინანსურ ან/და სხვაგვარ უზრუნველყოფას;
ჰ.11) სპორტული შეჯიბრებების მანიპულაცია - სპორტული შეჯიბრების შედეგზე ან მიმდინარეობაზე განზრახ ზეგავლენის მოხდენა პირადად ან სხვების მიერ უკანონო სარგებლის მოსაპოვებლად;
ჰ.12) სპორტული შეჯიბრება -  ღონისძება, რომელიც ტარდება სპორტული ღონისძიების ორგანიზატორის მიერ სპორტის შესაბამის ან რამდენიმე სახეობაში სპორტმენთა მიღწევების შედარებისა და სპორტული შეჯიბრების განსაზღვრული წესების მიხედვით გამარჯვებულთა გამოვლენის მიზნით და აღიარებულია შესაბამისი საერთაშორისო ან სხვა შესაბამისი სპორტული ორგანიზაციის მიერ;
ჰ.13) სურდლიმპიური მოძრაობა - მოძრაობა წარმოადგენს სპორტის სხვადასხვა სახეობის ერთობლიობას სმენადაქვეითებული და შეზღუდული მეტყველების მქონე პირებისთვის, რომელიც მოიცავს შესაბამისი სპორტის სახეობების პოპულარიზაციას და ამ სახეობებში მსოფლიო ჩემპიონატების, სურდლიმპიური თამაშებისა და სხვა შეჯიბრებების გამართვას; 
ჰ.14) უწყებათაშორისი კომისია - სპორტის სფეროს თაობაზე ევროპის საბჭოს შესაბამისი კონვენციების საქართველოს მიერ სავალდებულოდ აღიარებისა და შემდგომი იმპლემენტაციის მიზნით გასატარებელ ღონისძიებებთან დაკავშირებით, საქართველოს მთავრობის მიერ შექმნილი უწყებათაშორისი კომისია, რომელიც ახორციელებს სპორტში საერთაშორისო გამოწვევების წინააღმდეგ ბრძოლის კოორდინაციას;
ჰ.15) ფიზიკური აღზრდა - ფიზიკური აქტივობისა და მოძრაობითი უნარ-ჩვევების მეშვეობით ადამიანის ფიზიკური განვითარებისა და ჯანსაღი ცხოვრების  წესის დამკვიდრების უზრუნველყოფისაკენ მიმართული საქმიანობა;
ჰ.16) შეზღუდული შესაძლებლობების მქონე პირთა სპორტი - შეზღუდული შესაძლებლობის მქონე პირთა სპორტულ-ფიზიკური აქტივობა ორგანიზებული ან არაორგანიზებული ფორმით.
2. დოპინგის სფეროსთან დაკავშირებული ტერმინები (დისკვალიფიკაცია, დოპინგი, დოპინგის კონტროლი, დოპინგის კონტროლის ოფიცერი) ამ კანონის მიზნებისათვის, განიმარტება მსოფლიო ანტი-დოპინგური კოდექსის პირველი დანართის შესაბამისად.
თავი II. სახელმწიფო პოლიტიკა ფიზიკური აღზრდის და სპორტის სფეროში
მუხლი 4. სახელმწიფო პოლიტიკის პრინციპები და ამოცანები 
ფიზიკური აღზრდისა და სპორტის სფეროში სახელმწიფო პოლიტიკის პრინციპები და ამოცანებია:
ა) საყოველთაობისა და ხელმისაწვდომობის უზრუნველყოფა;
ბ) თანასწორობის უზრუნველყოფა განურჩევლად რასისა, ეროვნებისა, სქესისა, სოციალური მდგომარეობისა, რელიგიური მრწამსისა და ფიზიკური შესაძლებლობისა;
გ) სპორტში გენდერული ბალანსის დაცვისათვის შესაბამისი პირობების უზრუნველყოფა;
დ) სპორტში განვითარებისა და წარმატებისკენ მუდმივი სწრაფვის მხარდაჭერა;
ე) სპორტული ტრადიციების ჩამოყალიბება და დაცვა;
ვ) საერთაშორისო თანამშრომლობის ხელშეწყობა;
ზ) სპორტში „სამართლიანი თამაშის“ უზრუნველყოფა;
თ) სპორტში ძალადობის, დოპინგის გამოყენების და სპორტული შეჯიბრებების მანიპულაციის წინაღმდეგ ბრძოლა;
ი) სპორტში მოხალისეობის განვითარება;
კ) სასპორტო განათლებისა და სპორტული მეცნიერების განვითარება;
ლ) ფიზიკური აღზრდის და სპორტის საშუალებით ჯანსაღი თაობის აღზრდა და ქვეყნის მოსახლეობის გაჯანსაღების ხელშეწყობა;
მ) სპორტის ეროვნული სახეობების დაცვა და განვითარება.
მუხლი 5. ფიზიკური აღზრდისა და სპორტის სფეროში სახელმწიფო პოლიტიკის ფორმირება და განხორციელება
1. საქართველოს მთავრობა ამტკიცებს და საჭიროებისამებრ ანახლებს სპორტის სახელმწიფო პოლიტიკის დოკუმენტს და სპორტის სახელმწიფო პოლიტიკის სამოქმედო გეგმას.
2. სპორტის სახელმწიფო პოლიტიკის დოკუმენტი ატარებს კონცეპტუალურ ხასიათს და წარმოადგენს საქართველოს მთავრობის გრძელვადიან სტრატეგიულ ხედვას და გამოიყენება, როგორც თეორიული ბაზისი სპორტის სახელმწიფო პოლიტიკის სამოქმედო გეგმის განხორციელებისთვის, რომელიც თავის მხრივ წარმოადგენს განსაზღვრული პერიოდის განმავლობაში შესაბამისი უწყებებისა და ორგანიზაციების მიერ განსახორციელებელი ღონისძიებების ერთობლიობას.
3. სპორტის სახელმწიფო პოლიტიკის სამოქმედო გეგმის განმახორციელებელი ორგანიზაციები - საქართველოს სახელმწიფო დაწესებულებები, შესაბამისი საჯარო სამართლის იურიდიული პირები, სამინისტროს მიერ აღიარებული სპორტული ორგანიზაციები ვალდებულნი არიან კანონმდებლობით დადგენილი წესით და საკუთარი კომპეტენციის ფარგლებში უზრუნველყონ სპორტის სახელმწიფო პოლიტიკის სამოქმედო გეგმის მოთხოვნების შესრულება. სპორტის სახელმწიფო პოლიტიკის სამოქმედო გეგმის განმახორციელებელი ორგანიზაციები სამოქმედო გეგმის მოთხოვნების შესრულებისას ითვალისწინებენ სპორტის სახელმწიფო პოლიტიკის დოკუმენტში ასახულ ხედვებსა და შეფასებებს.
4. სპორტის სახელმწიფო პოლიტიკის სამოქმედო გეგმაში ასახული ღონისძიებების განხორციელების მონიტორინგს და საერთო კოორდინაციას ახდენს სამინისტრო.
5. სამინისტროს კომპეტენციის ფარგლების დაცვით აფხაზეთისა და აჭარის ავტონომიური რესპუბლიკები ფიზიკური აღზრდისა და სპორტის სფეროში დამოუკიდებლად შეიმუშავებენ და ახორციელებენ დამატებით ღონისძიებებს.  
6. სპორტის სახელმწიფო პოლიტიკის სამოქმედო გეგმის განხორციელების ანგარიშს სამინისტრო ყოველწლიურად წარუდგენს საქართველოს მთავრობას არაუგვიანეს მომდევნო წლის 1 თებერვლისა.
მუხლი 6. სამინისტროს კომპეტენცია ფიზიკური აღზრდისა და სპორტის სფეროში 
ფიზიკური აღზრდისა და სპორტის სფეროში სამინისტროს კომპეტენციას განეკუთვნება:
ა) სპორტის სახელმწიფო პოლიტიკის დოკუმენტისა და სპორტის სახელმწიფო პოლიტიკის სამოქმედო გეგმის პროექტების შედგენა, შეთანხმების პროცესის კოორდინაცია და საქართველოს მთავრობის წინაშე წარდგენა;
ბ) სპორტის სახელმწიფო პოლიტიკის სამოქმედო გეგმის შესრულების მდგომარეობის მუდმივი მონიტორინგი და გეგმის განხორციელების ანგარიშის შედგენა;
გ) სპორტული ორგანიზაციების აღიარება და დაფინანსება, ასევე აღიარების შეწყვეტა და დაფინანსების შეჩერება;
დ) ფიზიკური აღზრდის, სპორტისა და ჯანსაღი ცხოვრების წესის პოპულარიზაციის ხელშეწყობა;
ე) სპორტის ეროვნული სახეობების პოპულარიზაციის ხელშეწყობა;
ვ) სპორტის პროგრამული დაფინანსების კრიტერიუმების განსაზღვრა, სპორტული ორგანიზაციების დაფინანსება;
ზ) სპორტული სტატისტიკის წარმოება და მუდმივი განახლება;
თ) სპორტის სფეროში შესაბამისი ტექნიკური რეგლამენტების შემუშავება, საქართველოს მთავრობის წინაშე დასამტკიცებლად წარდგენა და მათი მოთხოვნათა შესრულების მუდმივი მონიტორინგი;
ი) ფიზიკური აღზრდისა და სპორტის მატერიალურ-ტექნიკური ბაზის განვითარების ხელშეწყობა;
კ) ფიზიკური აღზრდისა და სპორტის სფეროს სამეცნიერო-მეთოდური ბაზის განვითარების ხელშეწყობა;
ლ) გამორჩეული შედეგებისა და დამსახურების მქონე ვეტერანი და პროფესიონალი სპორტსმენების, მწვრთნელების, მსაჯების და სპორტულ საქმიანობაში მონაწილე სხვა პირების წახალისება, ფინანსური მხარდაჭერა, სახელმწიფო ჯილდოებზე წარდგენა;
მ) ამ კანონითა და საქართველოს შესაბამისი ნორმატიული აქტებით გათვალისწინებული სხვა საკითხები.
თავი III. სპორტის სფეროს მართვა ავტონომიურ რესპუბლიკებში და მუნიციპალიტეტების მონაწილეობა ფიზიკური აღზრდისა და სპორტის სფეროში
მუხლი 7. მუნიციპალიტეტების უფლებამოსილებები ფიზიკური აღზრდისა და სპორტის სფეროში
1. მუნიციპალიტეტები ფიზიკური აღზრდისა და სპორტის სფეროს მხარდაჭერას ახორციელებენ საქართველოს ორგანული კანონის „ადგილობრივი თვითმმართველობის კოდექსის“ მე–16 მუხლის მე-4 პუნქტის შესაბამისად.
2. სახელმწიფო ხელისუფლების ორგანოები უფლებამოსილნი არიან მუნიციპალიტეტებიდან გამოითხოვონ ინფორმაცია, მუნიციპალიტეტის მიერ ამ მუხლის პირველ პუნქტში განსაზღვრული უფლებამოსილებების განხორციელების შესახებ.
3. მუნიციპალიტეტი უფლებამოსილია, ფიზიკური აღზრდისა და სპორტის სფეროს მხარდაჭერის ხელშეწყობის მიზნით, მუნიციპალიტეტის ბიუჯეტში გაითვალისწინოს შესაბამისი ფინანსური სახსრები.
მუხლი 8. სპორტის სფეროს მართვა აფხაზეთისა და აჭარის ავტონომიურ რესპუბლიკებში
1. სპორტის სფეროს მართვა აფხაზეთისა და აჭარის ავტონომიურ რესპუბლიკებში ხორციელდება საქართველოს კონსტიტუციით, აფხაზეთისა და აჭარის ავტონომიური რესპუბლიკების კონსტიტუციებით, ამ კანონით, სხვა საკანონმდებლო აქტებითა და საერთაშორისო ხელშეკრულებებით. 
2. აფხაზეთისა და აჭარის ავტონომიურ რესპუბლიკებში სპორტის სფეროში სახელმწიფო პოლიტიკას ახორციელებენ აფხაზეთისა და აჭარის შესაბამისი დაწესებულებები.
3. აჭარის და აფხაზეთის ავტონომიური რესპუბლიკების ტერიტორიაზე მოქმედი ავტონომიური რესპუბლიკების სპორტული ფედერაციების აღიარება ან აღიარების შეწყვეტა ხორციელდება ავტონომიური რესპუბლიკების კანონმდებლობით დადგენილი წესით, ავტონომიური რესპუბლიკების უფლებამოსილი ორგანოების მიერ. ავტონომიური რესპუბლიკების სპორტული ფედერაციების აღიარების ან აღიარების შეწყვეტის თაობაზე ინფორმაცია მიეწოდებათ ეროვნულ სპორტულ ფედერაციებს.
თავი IV. სპორტული ორგანიზაციები და სპორტული კლუბი
მუხლი 9. ეროვნული ოლიმპიური, პარალიმპიური, სურდლიმპიური და სპეციალური ოლიმპიური  მოძრაობა 
1. ოლიმპიური მოძრაობა საქართველოში საერთაშორისო ოლიმპიური მოძრაობის ორგანული შემადგენელი ნაწილია.
2. ოლიმპიურ მოძრაობას საქართველოში ხელმძღვანელობს საქართველოს ეროვნული ოლიმპიური კომიტეტი.
3. საერთაშორისო ოლიმპიურ ორგანიზაციებში, მათ მიერ ორგანიზებულ ღონისძიებებში, მათ შორის ოლიმპიურ თამაშებში, საქართველოს წარმოადგენს საქართველოს ეროვნული ოლიმპიური კომიტეტი.
4. საქართველოს ეროვნული ოლიმპიური კომიტეტის სტატუსი, საქმიანობა და უფლება-ვალდებულებები წესრიგდება ამ კანონით, საქართველოს სხვა შესაბამისი ნორმატიული აქტებით, საერთაშორისო ოლიმპიური კომიტეტის ოლიმპიური ქარტიით და საქართველოს ეროვნული ოლიმპიური კომიტეტის წესდებით. საქართველოს ეროვნული ოლიმპიური კომიტეტი სამინისტროსთან თანამშრომლობს შესაბამისი ხელშეკრულების საფუძველზე.
5. საქართველოს ეროვნული ოლიმპიური კომიტეტი:
ა) ამტკიცებს საქართველოს ოლიმპიური დელეგაციის შემადგენლობას და უზრუნველყოფს მის წარდგენას, გამგზავრებას ზაფხულის და ზამთრის ოლიმპიურ თამაშებსა და საერთაშორისო ოლიმპიური კომიტეტის და სხვა საერთაშორისო ოლიმპიური ორგანიზაციების  მიერ ორგანიზებულ სხვა სპორტულ ღონისძიებებში/შეჯიბრებებში მონაწილეობის მისაღებად;
ბ) შესაბამისი ეროვნული სპორტული ფედერაციის წინადადებების საფუძველზე ამტკიცებს საქართველოს ოლიმპიური ნაკრების შემადგენლობას;
გ) ოლიმპიურ თამაშებსა და საერთაშორისო ოლიმპიური ორგანიზაციების მიერ ორგანიზებულ სხვა სპორტულ ღონისძიებებში მონაწილეობისას უზრუნველყოფს საქართველოს ოლიმპიური დელეგაციის ეკიპირებას, ტრანსპორტირებას, ცხოვრებასა და დაზღვევას;
დ) უზრუნველყოფს ოლიმპიური სიმბოლიკის გამოყენების წესის დაცვას საქართველოს ტერიტორიაზე;
ე) ასრულებს საქართველოს კანონმდებლობითა და საერთაშორისო ოლიმპიური კომიტეტის ოლიმპიური ქარტიით გათვალისწინებულ სხვა ფუნქციებს.
6. პარალიმპიური მოძრაობა საქართველოში საერთაშორისო პარალიმპიური მოძრაობის ორგანული შემადგენელი ნაწილია.
7. პარალიმპიურ მოძრაობას საქართველოში ხელმძღვანელობს საქართველოს ეროვნული პარალიმპიური კომიტეტი.
8. საერთაშორისო პარალიმპიურ კომიტეტში, მის მიერ ორგანიზებულ ღონისძიებებში, მათ შორის პარალიმპიურ თამაშებში, საქართველოს წარმოადგენს საქართველოს ეროვნული პარალიმპიური კომიტეტი.
9. საქართველოს ეროვნული პარალიმპიური კომიტეტის სტატუსი, საქმიანობა და უფლება-ვალდებულებები წესრიგდება ამ კანონით, საქართველოს სხვა შესაბამისი ნორმატიული აქტებით, საერთაშორისო პარალიმპიური კომიტეტის კონსტიტუციით და საქართველოს ეროვნული პარალიმპიური კომიტეტის წესდებით. საქართველოს ეროვნული პარალიმპიური კომიტეტი სამინისტროსთან თანამშრომლობს შესაბამისი ხელშეკრულების საფუძველზე.
10. საქართველოს ეროვნული პარალიმპიური კომიტეტი:
ა) ამტკიცებს საქართველოს პარალიმპიური დელეგაციის შემადგენლობას და უზრუნველყოფს მის გამგზავრებას პარალიმპიურ თამაშებსა და საერთაშორისო პარალიმპიური კომიტეტის მიერ ორგანიზებულ სხვა სპორტულ ღონისძიებებში მონაწილეობის მისაღებად;
ბ) შესაბამისი ეროვნული სპორტული ფედერაციის წინადადებების საფუძველზე ამტკიცებს საქართველოს პარალიმპიური ნაკრების შემადგენლობას;
გ) პარალიმპიური თამაშებსა და საერთაშორისო პარალიმპიური კომიტეტის მიერ ორგანიზებულ სხვა სპორტულ ღონისძიებებში მონაწილეობისას უზრუნველყოფს საქართველოს პარალიმპიური დელეგაციის ეკიპირებას, ტრანსპორტირებას, ცხოვრებასა და დაზღვევას;
დ) უზრუნველყოფს პარალიმპიური სიმბოლიკის გამოყენების წესის დაცვას საქართველოს ტერიტორიაზე;
ე) ასრულებს საქართველოს კანონმდებლობითა და საერთაშორისო პარალიმპიური კომიტეტის კონსტიტუციით გათვალისწინებულ სხვა ფუნქციებს.
11. სახელმწიფო შესაბამის სპორტულ ორგანიზაციებთან ერთად ხელს უწყობს საქართველოში სურდლიმპიური და სპეციალური ოლიმპიური მოძრაობის განვითარებას, სურდლიმპიური და სპეციალური ოლიმპიური თამაშებისთვის ნაკრები გუნდების მომზადებას და მათში მონაწილეობას;
12. საქართველოს ეროვნული ოლიმპიური კომიტეტი და საქართველოს ეროვნული პარალიმპიური კომიტეტი, ეროვნულ დონეზე სურდლიმპიურ და სპეციალურ ოლიმპიურ მოძრაობაზე პასუხისმგებელი, სამინისტროს მიერ აღიარებული შესაბამისი სპორტული ორგანიზაციები მათთვის მინიჭებული ფუნქციებს ახორციელებენ დაფინანსების საკუთარი წყაროების (მათ შორის, მოქალაქეთა და ორგანიზაციების ნებაყოფლობითი შემოწირულობების) და შესაბამისი საბიუჯეტო ასიგნებებიდან დადგენილი წესით გამოყოფილი სახსრების გამოყენებით.
მუხლი 10. ეროვნული სპორტული ფედერაცია 
1. საქართველოს ეროვნული სპორტული ფედერაცია ერთადერთი ხელმძღვანელი ორგანოა სპორტის შესაბამის სახეობა(ებ)ში და პასუხს აგებს მის (მათ)  განვითარებაზე.
2. საქართველოს ეროვნული სპორტული ფედერაცია წარმოადგენს სპორტის შესაბამის სახეობას როგორც ქვეყანაში, ისე მის ფარგლებს გარეთ, ასევე იზიარებს ოლიმპიური მოძრაობის პრინციპებს.
3. სპორტის ერთ სახეობაში შეიძლება არსებობდეს მხოლოდ ერთი ეროვნული სპორტული ფედერაცია, ამასთან, ერთი ეროვნული სპორტული ფედერაცია შეიძლება აერთიანებდეს სპორტის რამდენიმე სახეობას.
4. საქართველოს ეროვნული სპორტული ფედერაცია საქმიანობას წარმართავს ამ კანონის, საქართველოს სხვა საკანონმდებლო და კანონქვემდებარე ნორმატიული აქტების, შესაბამისი საერთაშორისო სპორტული ფედერაციებისა და საკუთარი დებულებების/წესდებების საფუძველზე. 
5. საქართველოს ეროვნული სპორტული ფედერაცია ასრულებს სახელმწიფო დაკვეთას, რისთვისაც იღებს სახელმწიფო ბიუჯეტიდან მიზნობრივ დაფინანსებას და სახელმწიფოსთან თანამშრომლობს სამინისტროსთან დადებული შესაბამისი ხელშეკრულების საფუძველზე.
6. საქართველოს ეროვნული სპორტული ფედერაციის უმაღლესი ხელმძღვანელი პირი შეიძლება იყოს მხოლოდ ნასამართლობის არმქონე საქართველოს მოქალაქე, რომელსაც აქვს უმაღლესი განათლება.
7. საქართველოს ეროვნული სპორტული ფედერაციის უმაღლესი ორგანოა ყრილობა, რომლის წევრთა არანაკლებ სამ-მეოთხედს უნდა წარმოადგენდნენ აღნიშნული ფედერაციის საქმიანობის სფეროსთან დაკავშირებული იურიდიული პირები.
მუხლი 11. ეროვნული სპორტული ფედერაციის ვალდებულებები და უფლებამოსილებები
1. საქართველოს ეროვნული სპორტული ფედერაციის ვალდებულებებს განეკუთვნება:
ა) სპორტის შესაბამის სახეობაში ეროვნული ნაკრები გუნდების დაკომპლექტება, მათი მომზადებისა და საერთაშორისო სპორტულ შეჯიბრებებში მონაწილეობის უზრუნველყოფა;
ბ) სპორტის შესაბამის სახეობაში ეროვნული სპორტული შეჯიბრებების ორგანიზება და ჩატარება;
გ) სპორტის შესაბამის სახეობაში სპორტსმენების, მსაჯებისა და მწვრთნელებისათვის, შესაბამისი საერთაშორისო სპორტული ფედერაციის მიერ დადგენილი კრიტერიუმების საფუძველზე, წოდებებისა და კვალიფიკაციის მინიჭება, ეროვნული საკვალიფიკაციო მოთხოვნების და ნორმატივების შედგენა, საერთაშორისო სპორტული ფედერაციების მხრიდან წოდებების და კვალიფიკაციის მისანიჭებლად კანდიდატურათა წარდგენა, ასევე,სპორტის შესაბამის სახეობაში სპორტსმენის, მწვრთნელის და მსაჯის მოწმობების, აგრეთვე მათი წოდების/კვალიფიკაციის დამადასტურებელი დოკუმენტების მის მიერ დადგენილი ერთიანი ფორმით გაცემა;
დ) სპორტის შესაბამის სახეობაში მწვრთნელთა, მსაჯთა და სხვა დასაქმებულ პირთა მუდმივი გადამზადებისა და კვალიფიკაციის ამაღლების უზრუნველყოფა;
ე) სპორტის შესაბამის სახეობაში სპორტსმენების, მსაჯებისა და მწვრთნელების საქმიანობის ზედამხედველობა და კონტროლი;
ვ) შესაბამის საერთაშორისო სპორტულ ორგანიზაციაში წევრობა და მათ მუშაობაში მონაწილეობის მიღება;
ზ) სპორტის შესაბამის სახეობაში, საერთაშორისო სპორტული ფედერაციის მიერ დადგენილი  წესებისა  და ნორმების დამკვიდრება და მათი შესრულების კონტროლი;
თ) თავისი კომპეტენციის ფარგლებში, სპორტული ღონისძიებების ერთიანი წლიური გეგმის შედგენა და სამინისტროსათვის წარდგენა; 
ი) სპორტის შესაბამის სახეობაში სპორტსმენების, მწვრთნელების და მსაჯების, ასევე ეროვნული სპორტული ფედერაციის წევრების რეესტრების დადგენილი წესით წარმოება;
კ) ეროვნული სპორტული ფედერაციის ეგიდით ყველა ასაკობრივ ჯგუფში გამართული სპორტული შეჯიბრის მონაწილე პირთა ელექტრონული რეგისტრაციის უზრუნველყოფა;
ლ) სპორტის შესაბამისი სახეობის განვითარების ეროვნული მრავალწლიანი პროგრამის შედგენა, დამტკიცება და ასეთი პროგრამის განხორციელების მონიტორინგი;
მ) სპორტში ძალადობის, დისკრიმინაციის და სპორტული შეჯიბრებების მანიპულაციის წინააღმდეგ ბრძოლა და მსგავს დარღვევებთან დაკავშირებით სამინიტროსთვის პერიოდული ანგარიშის მომზადება;
ნ)  სპორტის შესაბამის სახეობასთან დაკავშირებით არსებული ნორმების, წესების, რეგლამენტების, საკვალიფიკაციო მოთხოვნების, ნორმატივების, ეროვნული პროგრამების, გეგმების, ეროვნული გუნდების შემადგენლობის, მიღწევების, სპორტული სტატისტიკის წარმოება თავის ოფიციალურ ვებ-გვერდზე და ასეთი ინფორმაციის სისტემატური  განახლება;
ო) ეროვნული სპორტული ფედერაციის წესდების/დებულების, სტრუქტურისა და ანგარიშების, წევრების შემადგენლობის, ხელმძღვანელი და მაკონტროლებელი ორგანოების შესახებ ინფორმაციის, აგრეთვე ხელმძღვანელი ორგანოების მიერ მიღებული გადაწყვეტილებების (ოქმების) გამოქვეყნება თავის ოფიციალურ ვებ-გვერდზე მათი მიღებიდან არა უგვიანეს ერთი თვისა;
პ) ყოველი წლის 31 დეკემბრამდე სამინისტროსთვის ეროვნული სპორტული ფედერაციის საქმიანობის წლიური ანგარიშის წარდგენა სამინისტროს მიერ წინასწარ დადგენილი ფორმისა და მოთხოვნების მიხედვით.
2. საქართველოს ეროვნული სპორტული ფედერაციის უფლებამოსილებას განეკუთვნება:

ა) სამინისტროსთან შეთანხმებით სპორტის შესაბამის სახეობაში საერთაშორისო სპორტული შეჯიბრებების და სხვა ღონისძიებების ორგანიზება და ჩატარება საქართველოში;
ბ) სპორტის შესაბამის სახეობაში ეროვნული ნაკრები გუნდის სიმბოლიკის შემუშავება და დამტკიცება, აგრეთვე ასეთი სიმბოლიკის გამოყენების ექსკლუზიური უფლებებით სარგებლობა;
გ) თავისი კომპეტენციის ფარგლებში, ხელი შეუწყოს სპორტული კლუბებისა და ამ სპორტის სახეობასთან დაკავშირებული სხვა ორგანიზაციების დაფუძნებასა და ფუნქციონირებას;
დ) საქართველოს კანონმდებლობით, სამინისტროსთან დადებული ხელშეკრულებით და თავისი წესდებით/დებულებით განსაზღვრული სხვა უფლებამოსილებების განხორციელება.
მუხლი 12. სპორტული კლუბი
1. საქართველოში მოქმედი ყველა სპორტული კლუბი გაწევრიანებული უნდა იყოს შესაბამის ეროვნულ სპორტულ ფედერაციაში, ან/და მასში შემავალ რეგიონულ ორგანიზაციაში.
2. სპორტული კლუბის წევრობასთან დაკავშირებული საკითხები წესრიგდება შესაბამისი ეროვნული სპორტული ფედერაციის ან/და მასში შემავალ რეგიონული ორგანიზაციის წესდებით.
3. ეროვნული სპორტული ფედერაცია ან/და მასში შემავალი რეგიონული ორგანიზაცია უფლებამოსილია, საჭიროების შემთხვევაში და თავისი კომპეტენციის ფარგლებში, დაადგინოს დამატებითი (სპეციფიკური) მოთხოვნები სპორტის შესაბამის სახეობაში მოქმედი სპორტული კლუბების მიმართ.



თავი V. სპორტული ორგანიზაციების აღიარება და დაფინანსება 
მუხლი 13. სპორტული ორგანიზაციების აღიარება
1. სპორტული ორგანიზაციის აღიარებას ახდენს სამინისტრო, ამ კანონის მე-13 მუხლის პირველ პუნქტში მითითებული სპორტული ორგანიზაციების აღიარებისა და დაფინანსების საბჭოს მიერ მიღებული გადაწყვეტილების საფუძველზე. 
2. სამინისტრო შეიმუშავებს სპორტული ორგანიზაციის აღიარებისა და დაფინანსების წესებს, რომელსაც ამტკიცებს მინისტრი. 
3. სპორტული ორგანიზაციის აღიარების გადაწყვეტილება ფორმდება მინისტრის ბრძანებით.
4. სპორტული ორგანიზაციის აღიარებისთვის პრეტენდენტი უნდა იყოს წევრობაზე დაფუძნებული არასამეწარმეო (არაკომერციულ) იურიდიული პირი და მისი წესდება/დებულება უნდა შეესაბამებოდეს საქართველოს კანონმდებლობას და სპორტული ორგანიზაციის აღიარების წესს. 
5. სპორტის ეროვნულ სახეობებში ეროვნული სპორტული ფედერაციის აღიარებისთვის შესაძლოა დადგენილ იქნეს განსხვავებული პირობები. 
მუხლი 14. სპორტული ორგანიზაციების აღიარებისა და დაფინანსების საბჭოს უფლებამოსილებები
1. სპორტული ორგანიზაციების აღიარებისა და დაფინანსების საბჭო (შემდგომში - „საბჭო“) წარმოადგენს სამინისტროსთან არსებულ სათათბირო ორგანოს, რომლის დებულება მტკიცდება მინისტრის ბრძანებით. 
2. საბჭოს შემადგენლობა განისაზღვრება მინისტრის ბრძანებით. 
3. საბჭოს თავმჯდომარეობს მინისტრი.
4. საბჭო, შესაბამისი კრიტერიუმების საფუძველზე, იღებს სარეკომენდაციო სახის გადაწყვეტილებას სპორტული ორგანიზაციის აღიარების და დაფინანსების მოცულობის თაობაზე. აღნიშნული გადაწყვეტილება მტკიცდება მინისტრის ბრძანებით.
5. საბჭო განიხილავს სპორტული ორგანიზაციის დაფინანსების საკითხს მხოლოდ იმ შეთხვევაში, თუ იგი აღიარებულია სამინისტროს მიერ სულ მცირე 6 (ექვსი) თვით ადრე. საბჭო სპორტული ორგანიზაციის დაფინანსების თაობაზე გადაწყვეტილებას იღებს ყოველი კალენდარული წლის ბოლოს, სპორტული ორგანიზაციის დაფინანსების წესით განსაზღვრული კრიტერიუმების გათვალისწინებით და აღნიშნული გადაწყვეტილება მტკიცდება მინისტრის ბრძანებით. 

მუხლი 15. სპორტული ორგანიზაციების დაფინანსების შეჩერება ან/და აღიარების შეწყვეტა 
1. სპორტული ორგანიზაციის მიერ ამ კანონის, სპორტული ორგანიზაციის აღიარებისა და დაფინანსების წესების დარღვევის შემთხვევაში, ასევე ეროვნული სპორტული ფედერაციის ხელმძღვანელობაზე ან/და წარმომადგენლობაზე უფლებამოსილი პირების ან/და მმართველობის ორგანოების მიერ თავისი უფლება-მოვალეობების განუხორციელებლობის ან ჯეროვნად განუხორციელებლობის შემთხვევებში (მათ შორის, სამინისტროსა და სპორტულ ორგანიზაციას შორის გაფორმებული ხელშეკრულების მოთხოვნათა დარღვევის შემთხვევებში), სამინისტრო, საბჭოს სარეკომენდაციო გადაწყვეტილების საფუძველზე, უფლებამოსილია შეაჩეროს სპორტულ ორგანიზაციის დაფინანსება სრულად ან ნაწილობრივ ან/და შეწყვიტოს სპორტული ორგანიზაციის აღიარება, სპორტული ორგანიზაციის მიერ დაფინანსების შეჩერების ან/და აღიარების შეწყვეტის საფუძვლ(ებ)ის აღმოფხვრამდე.
2. სამინისტრო უფლებამოსილია სპორტულ ორგანიზაციას განუსაზღვროს არა უმეტეს 2 თვიანი ვადა დაფინანსების შეჩერების საფუძვლ(ებ)ის აღმოსაფხვრელად. 
3. სპორტული ორგანიზაციის მიერ ამ მუხლის მე-2 პუნქტში მითითებული ვადის განმავლობაში დაფინანსების შეჩერების საფუძვლ(ებ)ის აღმოფხვრის შემთხვევაში, სპორტული ორგანიზაცია ატყობინებს აღნიშნულის თაობაზე სამინისტროს, რომელიც შეტყობინებიდან არაუგვიანეს ერთი კალენდარული თვის ვადაში იწვევს საბჭოს სხდომას, რომელიც განიხილავს სპორტული ორგანიზაციის დაფინანსების სრულად ან ნაწილობრივ აღდგენის საკითხს. საბჭოს დადებითი სარეკომენდაციო გადაწყვეტილების საფუძველზე, სამინისტრო სრულად ან ნაწილობრივ აღადგენს სპორტული ორგანიზაციის დაფინანსებას.
4. სპორტული ორგანიზაციის მიერ ამ მუხლის მე-2 პუნქტში მითითებული ვადის განმავლობაში დაფინანსების შეჩერების საფუძვლ(ებ)ის აღმოუფხვრელობის შემთხვევაში, სამინისტრო, საბჭოს სარეკომენდაციო გადაწყვეტილების საფუძველზე, ცალმხრივად აუქმებს სპორტულ ორგანიზაციასთან გაფორმებულ ხელშეკრულებას და წყვეტს მის დაფინანსებას. 
5. საბჭოს სარეკომენდაციო გადაწყვეტილების საფუძველზე, სპორტული ორგანიზაციის აღიარების შეწყვეტის შემთხვევაში, სამინისტრო ცალმხრივად აუქმებს სპორტულ ორგანიზაციასთან გაფორმებული ხელშეკრულებას და წყვეტს მის დაფინანსებას.
6. სპორტული ორგანიზაციის მიერ აღიარების შეწყვეტის საფუძვლ(ებ)ის აღმოფხვრის შემთხვევაში, სპორტული ორგანიზაცია ატყობინებს აღნიშნულის თაობაზე სამინისტროს, რომელიც შეტყობინებიდან არაუგვიანეს ერთი კალენდარული თვის ვადაში იწვევს საბჭოს სხდომას, რომელიც განიხილავს სპორტული ორგანიზაციის აღიარების საკითხს. საბჭოს დადებითი სარეკომენდაციო გადაწყვეტილების საფუძველზე, სამინისტრო აღადგენს სპორტული ორგანიზაციის აღიარებას.
7. ამ მუხლით გათვალისწინებული საკითხები რეგულირდება ამ კანონის მე-12 მუხლის მე-2 პუნქტში მითითებული აღიარების წესის შესაბამისად.
თავი VI. სპორტსმენი და სპორტულ საქმიანობაში მონაწილე სხვა პირი
მუხლი 16. სპორტსმენი
1. სპორტი პროფესიონალი სპორტსმენისთვის წარმოადგენს პროფესიას და შემოსავლის წყაროს. სპორტსმენის მოღვაწეობა სპორტში წარიმართება და ასევე, სპორტსმენის მიკუთვნება კონკრეტულ სპორტულ ორგანიზაციასთან ხდება სპორტსმენის ინდივიდუალური შრომითი ხელშეკრულების ან/და სპორტულ ორგანიზაციაში გაწევრიანების საფუძველზე.
2. პროფესიონალ სპორტსმენთან დადებული შრომითი ხელშეკრულება სხვა პირობებთან ერთად სავალდებულოდ უნდა შეიცავდეს ჯანმრთელობისა და სიცოცხლის დაზღვევის პირობებს.
3. პროფესიონალი სპორტსმენის შრომით-სამართლებრივი ურთიერთობები წესრიგდება საქართველოს შრომის კოდექსით, საქართველოს სხვა ნორმატიული აქტებით და  შესაბამისი საერთაშორისო და ეროვნული ფედერაციის მიერ დადგენილი წესებით. 
4. სახელმწიფო და შესაბამისი სპორტული ორგანიზაცია ან სპორტული კლუბი უზრუნველყოფენ სპორტსმენების სოციალურ დაცვას. ისეთ სპორტსმენზე, რომელმაც სპორტულ შეჯიბრებაში, სასწავლო-საწვრთნელ ან სხვა სპორტულ ღონისძიებაში მონაწილეობისას მიიღო ტრავმა ან რომელიც დაავადდა პროფესიული დაავადებით ან სპორტული საქმიანობის შედეგად გახდა შეზღუდული შესაძლებლობის მქონე პირი, ვრცელდება სოციალური დაცვის სფეროში საქართველოს კანონმდებლობით გათვალისწინებული გარანტიები, მკურნალობის, სამედიცინო მომსახურებისა და სხვაგვარი უზრუნველყოფის პირობები.
5. სახელმწიფოს მიერ შესაძლებელია დადგინდეს საქართველოს ეროვნული ნაკრების წევრების, აგრეთვე მაღალი სპორტული მიღწევების მქონე პროფესიონალ სპორტსმენთა პრემირების, ფინანსური უზრუნველყოფის ან/და სოციალური დაცვის დამატებითი ზომები.
6. სახელმწიფოს მიერ უზრუნველყოფილი უნდა იქნეს საქართველოს ეროვნული ნაკრების წევრების, აგრეთვე მაღალი მიღწევების მქონე პროფესიონალ სპორტსმენთა მატერიალური სტიმულირება და წახალისება.
7. პროფესიონალი სპორტსმენები სამინისტროს მიერ შეიძლება წარდგენილ იქნენ სახელმწიფო ჯილდოზე.
8. სახელმწიფო ხელს უწყობს მოყვარულ სპორტსმენთათვის სპორტისა და სპორტული ობიექტების ხელმისაწვდომობის გაზრდას.
9. მოყვარული სპორტსმენი სარგებლობს შესაბამისი სპორტული ორგანიზაციისა და სახელმწიფოს მიერ სპორტის ხელშეწყობის მიზნით განხორციელებული პროგრამებით, მონაწილეობს შესაბამის შეჯიბრებებში, სადაც მისი  უსაფრთხო მონაწილეობა უზრუნველყოფილი უნდა იქნეს შეჯიბრის ორგანიზატორის მიერ.
მუხლი 17. სპორტულ საქმიანობაში მონაწილე სხვა პირები
1. მწვრთნელის, მსაჯის და სპორტულ საქმიანობაში მონაწილე სხვა პირების მოღვაწეობა სპორტში წარიმართება ინდივიდუალური შრომითი ხელშეკრულების საფუძველზე.
2. მწვრთნელის, მსაჯის და სპორტულ საქმიანობაში მონაწილე სხვა პირების შრომით-სამართლებრივი ურთიერთობები წესრიგდება საქართველოს შრომის კოდექსით და საქართველოს სხვა ნორმატიული აქტებით და შესაბამისი საერთაშორისო და ეროვნული ფედერაციის მიერ დადგენილი წესებით.
3. სახელმწიფოს მიერ უზრუნველყოფილი უნდა იქნეს საქართველოს ეროვნული ნაკრების მწვრთნელების, საექიმო და ადმინისტრაციული პერსონალის მატერიალური სტიმულირება და წახალისება.
4. სპორტის სფეროში შეტანილი განსაკუთრებული წვლილის გამო, მწვრთნელი, მსაჯი ან სპორტულ საქმიანობაში მონაწილე სხვა პირი სამინისტროს მიერ შეიძლება წარდგენილ იქნეს სახელმწიფო ჯილდოზე.
მუხლი 18. სპორტული წოდებები, სპორტული თანრიგები და საკვალიფიკაციო კატეგორიები
1. გამორჩეული სპორტული მიღწევების ან/და განსაკუთრებული სპორტული დამსახურების მქონე პროფესონალი სპორტსმენებისა და სპორტულ საქმიანობაში მონაწილე სხვა პირებისთვის სამინისტროს მიერ შესაძლებელია შემოღებულ იქნეს საპატიო სპორტული წოდებები. 
2. სამინისტრო ამტკიცებს სპორტის სფეროში სპორტული წოდებების, სპორტული თანრიგებისა და საკვალიფიკაციო კატეგორიების მისაღებად აუცილებელ მოთხოვნებსა და ნორმატივებს, აგრეთვე სპორტული წოდებების, სპორტული თანრიგებისა და საკვალიფიკაციო კატეგორიების მინიჭების წესს.
3. პირისთვის მინიჭებული სპორტული წოდება, სპორტული თანრიგი ან საკვალიფიკაციო კატეგორია შესაძლებელია აღინიშნებოდეს სპორტული განმასხვავებელი ნიშნით, მედლით ან სამკერდე ნიშნით.



თავი VII. მაღალი მიღწევების სპორტი
მუხლი 19. სპორტული ერთიანი წლიური გეგმა 
1. სპორტული ღონისძიებების ერთიანი წლიური გეგმით დგინდება შესაბამისი კალენდარული წლის განმავლობაში საქართველოს პროფესიონალსპორტსმენთა მონაწილეობით საქართველოში ან საზღვარგარეთ ჩასატარებელი ეროვნული და საერთაშორისო სპორტული შეჯიბრებების, ეროვნული ნაკრებების უმთავრესი კომპლექსური მოსამზადებელი ღონისძიებებისა და სხვა მნიშვნელოვანი მასობრივი სპორტული მოვლენების ქრონოლოგიური ნუსხა.
2. სპორტული ღონისძიებების ერთიანი წლიური გეგმის პროექტი მზადდება საქართველოს ეროვნული ოლიმპიური და პარალიმპიური კომიტეტებისა და ეროვნული სპორტული ფედერაციების მონაწილეობით.
3. სამინისტრო არაუგვიანეს ყოველი წლის 31 დეკემბრისა აქვეყნებს სპორტული ღონისძიებების ერთიან წლიურ გეგმას.
მუხლი 20. სპორტის სახეობის განვითარების ეროვნული მრავალწლიანი პროგრამა
1. საქართველოში სპორტის ყველა სახეობისთვის იქმნება განვითარების ეროვნული მრავალწლიანი პროგრამა.
2. სპორტის სახეობის განვითარების ეროვნული მრავალწლიანი პროგრამა გათვლილი უნდა იყოს არანაკლებ 4 წლიან პერიოდზე. სხვა შესაბამის კომპონენტებთან ერთად, იგი უნდა მოიცავდეს სპორტის ასეთი სახეობის განვითარების სამიზნე ორიენტირებს, შედეგების მიღწევის გაზომვა-ინდიკაციის მექანიზმებს, ღონისძიებებს, რომელთა მეშვეობითაც უნდა იქნეს მიღწეული დასახული შედეგები და პროგრამის დაფინანსების საორიენტაციო მოცულობებს.
3. სამინისტრო ამტკიცებს სპორტის სახეობის განვითარების ეროვნული მრავალწლიანი პროგრამის მოთხოვნებს ფორმის, სტრუქტურისა და შინაარსის მიმართ.
4. სპორტის სახეობის განვითარების ეროვნულ მრავალწლიან პროგრამას ამ მუხლის მე-3 პუნქტით გათვალისწინებული მოთხოვნების შესაბამისად შეიმუშავებს სპორტის შესაბამისი სახეობის ეროვნული სპორტული ფედერაცია და წარუდგენს სამინისტროს ინფორმაციის სახით.
5. სპორტის სახეობის განვითარების ეროვნული მრავალწლიანი პროგრამის განხორციელების მუდმივ მონიტორინგს ახორციელებს ეროვნული სპორტული ფედერაცია.
6. ეროვნული სპორტული ფედერაცია წელიწადში არანაკლებ ორჯერ, აგრეთვე მოთხოვნის შემთხვევაში - დამატებით, სამინისტროს წარუდგენს ანგარიშს სპორტის სახეობის განვითარების ეროვნული მრავალწლიანი პროგრამის განხორციელებისა და მიღწეული შედეგების თაობაზე.
მუხლი 21. საქართველოს ეროვნული ნაკრები
1. საქართველოს ეროვნულ ნაკრებს ამზადებს და აკომპლექტებს ეროვნული სპორტული ფედერაცია შესაბამის სპორტის სახეობაში. საქართველოს ეროვნული ნაკრების შემადგენლობაში მყოფ პროფესიონალ სპორტსმენთა სპორტული შეჯიბრებისათვის მომზადება და მონაწილეობა ხდება ეროვნული სპორტული ფედერაციის მოთხოვნის საფუძველზე სახელმწიფო ბიუჯეტიდან გამოყოფილი სახსრებით.
2. უცხო ქვეყნის მოქალაქეს ან მოქალაქეობის არმქონე პირს არ შეუძლია იასპარეზოს საქართველოს ეროვნული ნაკრების შემადგენლობაში ან/და საქართველოს სახელით, გარდა ამ მუხლის მე-3 პუნქტით გათვალისწინებული გამონაკლისისა.
3. სპორტის შესაბამის სახეობაში, საერთაშორისო სპორტული ფედერაციის თანხმობის შემთხვევაში, უცხოეთში მცხოვრებ თანამემამულეს შეიძლება მიენიჭოს უფლება, მონაწილეობა მიიღოს სპორტულ შეჯიბრებაში საქართველოს ეროვნული ნაკრების შემადგენლობაში ან/და საქართველოს სახელით.
4. სახელმწიფო საკუთრებაში ან სახელმწიფო დაფინანსებით არსებულ სპორტულ ობიექტებში წვრთნა-მომზადებისა და სპორტული შეჯიბრებების ჩატარების უპირატესი უფლება ეძლევათ საქართველოს ეროვნულ ნაკრებებს. 
თავი VIII. ფიზიკური აღზრდა  და მასობრივი სპორტი
მუხლი 22.  ადრეული და სკოლამდელი ფიზიკური აღზრდა
1. ადრეული და სკოლამდელი აღზრდის დაწესებულების პროგრამა უნდა ითვალისწინებდეს აღსაზრდელთა სავალდებულო, რეგულარული ფიზიკური აქტივობისათვის განკუთვნილ დროს, კვირის მანძილზე არანაკლებ 3 საათისა.
2. ადრეული და სკოლამდელი აღზრდის დაწესებულებაში აღსაზრდელთა ფიზიკური აქტივობის ვარჯიშებს უძღვება აღმზრდელ-პედაგოგი, რომელსაც გააჩნია ფიზიკური აღზრდის სფეროში შესაბამისი ცოდნა.
3. სახელმწიფო ზრუნავს სპორტული ობიექტების მომსახურებების ხელმისაწვდომობაზე სკოლამდელი ასაკის ბავშვებისთვის. 
მუხლი 23. სასკოლო სპორტი და ფიზიკური აღზრდა
1. ზოგადსაგანმანათლებლო დაწესებულებაში ფიზიკური აღზრდის (სპორტის საგანში) გაკვეთილის ჩატარების ხანგრძლივობა განისაზღვრება კვირაში არანაკლებ 4 საგაკვეთილო საათით. 
2. ზოგადსაგანმანათლებლო დაწესებულებებში, მიუხედავად პროფილისა და საკუთრების უფლებისა, სპორტის საგანი სავალდებულოდ შედის ეროვნულ სასწავლო გეგმაში. ზოგადსაგანმანათლებლო დაწესებულების სპორტის საგნის სტანდარტს შეიმუშავებს განათლებისა და მეცნიერების სამინისტრო სამინისტროსთან ერთად. 
3. ზოგადსაგანმანათლებლო დაწესებულება, თავისი ინფრასტრუქტურული და ადამიანური რესურსით, ხელს უწყობს სასკოლო სპორტული შეჯიბრებების მომზადებას და ჩატარებას არასასკოლო საათებში
4. ჯანმრთელობის მდგომარეობით გამოწვეული შეზღუდვების მქონე მოსწავლეთა ფიზიკური აღზრდის გაკვეთილები (სპორტის საგანში) ტარდება შესატყვისი სარეაბილიტაციო პროგრამების მიხედვით.
5.  საქართველოში სასკოლო სპორტის განვითარებაზე პასუხისმგებელი და ხელმძღვანელი ორგანოა სამინიტროს მიერ აღიარებული სასკოლო სპორტის შესაბამისი სპორტული ორგანიზაცია, რომელიც ატარებს ეროვნულ სასკოლო შეჯიბრებებს და წარადგენს საქართველოს დელეგაციას საერთაშორისო სასკოლო სპორტულ შეჯიბრებებში. 
მუხლი 24. საუნივერსიტეტო სპორტი
1. სახელმწიფო, უმაღლესი და პროფესიული საგანმანათლებლო დაწესებულებები, მიუხედავად პროფილისა და საკუთრების უფლებისა, უზრუნველყოფენ სპორტში სტუდენტთა და პროფესიულ სტუდენტთა აქტიურ ჩართულობას, საუნივერსიტეტო სპორტული შეჯიბრებების ჩატარებასა და სტუდენტთა მონაწილეობას ეროვნულ და საერთაშორისო სტუდენტურ ღონისძიებებში, მათ შორის სტუდენტურ სპორტულ უნივერსიადებში.
[bookmark: part_23]2. საქართველოში საუნივესიტეტო სპორტის განვითარებაზე პასუხისმგებელი და ხელმძღვანელი ორგანოა სამინიტროს მიერ აღიარებული საუნივერსიტეტო სპორტის შესაბამისი სპორტული ორგანიზაცია, რომელიც ატარებს ეროვნულ საუნივერსიტეტო შეჯიბრებებს და წარადგენს საქართველოს დელეგაციას საერთაშორისო საუნივერსიტეტო სპორტულ შეჯიბრებებში.
მუხლი 25. საქართველოს თავდაცვის სამინისტროს, საქართველოს შინაგან საქმეთა სამინისტროს, საქართველოს სახელმწიფო უსაფრთხოების სამსახურის, სახელმწიფო დაცვის სპეციალური სამსახურის პირადი შემადგენლობის სპორტული მომზადება
1. საქართველოს თავდაცვის სამინისტროს, საქართველოს შინაგან საქმეთა სამინისტროს, საქართველოს სახელმწიფო უსაფრთხოების სამსახურისა და სახელმწიფო დაცვის სპეციალური სამსახურის პირადი შემადგენლობების სპორტული მომზადების პროგრამებს განსაზღვრავენ აღმასრულებელი ხელისუფლების შესაბამისი ორგანოები.
2. საქართველოს თავდაცვის სამინისტროს, საქართველოს შინაგან საქმეთა სამინისტროს, საქართველოს სახელმწიფო უსაფრთხოების სამსახურისა და სახელმწიფო დაცვის სპეციალური სამსახურის ქვედანაყოფების უფროსები ვალდებული არიან: 
ა) შექმნან აუცილებელი პირობები სპორტის სამხედრო-გამოყენებით სახეობებში მეცადინეობების სისტემატური ჩატარებისა და მათში საქართველოს თავდაცვის სამინისტროს, საქართველოს შინაგან საქმეთა სამინისტროს, საქართველოს სახელმწიფო უსაფრთხოების სამსახურის, სახელმწიფო დაცვის სპეციალური სამსახურის პირადი შემადგენლობის მონაწილეობისათვის;
ბ) ყოველმხრივ ხელი შეუწყონ განსაკუთრებული ფიზიკური და სპორტული მონაცემების მქონე მოსამსახურეთა მონაწილეობას ეროვნულ სპორტულ შეჯიბრებებში და საქართველოს სახელით თვალსაჩინო სპორტული შედეგების მიღწევაში.
მუხლი 26. შეზღუდული შესაძლებლობების მქონე პირთა სპორტი
1. შეზღუდული შესაძლებლობების მქონე პირთა ჩართვა სპორტში, სპორტული ვარჯიში და სპორტულ შეჯიბრებებში მონაწილეობა მათი რეაბილიტაციისა და სოციალურ-შრომითი ადაპტაციის მნიშვნელოვანი შემადგენელი ნაწილია.
2. სახელმწიფო, ეროვნულ პარალიმპიურ კომიტეტთან, ეროვნულ სპორტულ ფედერაციებთან და სხვა სპორტულ ორგანიზაციებთან ერთად ხელს უწყობს შეზღუდული შესაძლებლობების მქონე პირების სპორტულ შეჯიბრებებში და აქტივობებში ჩართულობას, მწვრთნელებისა და დამხმარე სპეციალისტთა მომზადებას, ზრუნავს შეზღუდული შესაძლებლობების მქონე პირების სპეციალური აღჭურვილობით უზრუნველყოფასა და ადაპტირებული გარემოს შექმნაზე (მათ შორის, სპეციალიზებული სპორტული ობიექტების მშენებლობით), რისთვისაც სპორტის სახელმწიფო პოლიტიკის სამოქმედო გეგმაში ცალკე გამოიყოფა ამ მუხლით გათვალისწინებული ფუნქციების შესრულების უზრუნველმყოფი ღონისძიებები.
3. ამ მუხლით განსაზღვრული ამოცანების გადასაწყვეტად საჭირო სახსრები გამოიყოფა სახელმწიფო ბიუჯეტიდან.

მუხლი 27. სპორტული აქტივობის უზრუნველყოფა პენიტენციურ დაწესებულებებში

1. პატიმრობაში მყოფ/თავისუფლება აღკვეთილ პირთა - ბრალდებულთა და მსჯავრდებულთა პროფილაქტიკურ-აღდგენითი და ზოგად-გამაჯანსაღებელი ვარჯიში, ჩართვა სპორტულ აქტივობებში მათი სოციალური რეაბილიტაციის და ჯანმრთელობის დაცვის მნიშვნელოვანი შემადგენელი ნაწილია.
2. ბრალდებულთა/მსჯავრდებულთა მომდინარე საფრთხეების (რისკის/ტიპის), პენიტენციურ დაწესებულების ინფრასტრუქტურის, დღის განრიგისა და საქართველოს კანონმდებლობით დადგენილი მოთხოვნების გათვალისწინებით, პენიტენციური დაწესებულება უზრუნველყოფს ბრალდებულთა/მსჯავრდებულთა სპორტულ-გამაჯანსაღებელი მეცადინეობების ჩატარებასა და ფიზიკური ვარჯიშის პირობების შექმნას, ასევე სპეციალიზებულ მეთოდურ მხარდაჭერასა და საექიმო კონტროლს.
3. პენიტენციური დაწესებულება ამ მუხლის მე-2 პუნქტით განსაზღვრულ გარემოებათა გათვალისწინებით, თავისი კომპეტენციის ფარგლებში, ზრუნავს ბრალდებულთა/მსჯავრდებულთა დასაშვები სპორტული ინვენტარითა და აღჭურვილობით უზრუნველყოფაზე.

თავი IX. ფიზიკური აღზრდისა და სპორტის სფეროში დასაქმებულ პირთა კვალიფიკაცია და  სერტიფიცირება
მუხლი 28. ფიზიკური აღზრდისა და სპორტის სფეროში დასაქმებულ პირთა კვალიფიკაცია და  სერტიფიცირება 
1. პირი უფლებამოსილია განახორციელოს სამწვრთნელო საქმიანობა სპორტულ ორგანიზაციაში, სპორტულ კლუბში ან დამოუკიდებლად იმ შემთხვევაში, თუ მას აქვს ფიზიკურ მომზადებაში ან/და შესაბამის სპორტის სახეობაში უმაღლესი ან/და პროფესიული განათლების დამადასტურებელი დოკუმენტი, ან/და შესაბამისი გადამზადების დამადასტურებელი სერტიფიკატი და, საჭიროების შემთხვევაში,  სამინისტროს მიერ აღიარებული სპორტული ორგანიზაციის ან/და საერთაშორისო სპორტული ფედერაციის მიერ გაცემული ლიცენზია.
2. პირი უფლებამოსილია ფიზიკური აღზრდისა და სპორტის სფეროში განახორციელოს პედაგოგიური საქმიანობა ზოგად საგანმანათლებლო დაწესებულებაში მხოლოდ იმ შემთხვევაში, თუ მას აქვს უმაღლესი ან/და პროფესიული სასპორტო განათლების დამადასტურებელი დიპლომი, და საქართველოს კანონმდებლობით დადგენილი წესით გავლილი აქვს მასწავლებლის მომზადების საგანმანათლებლო პროგრამა.

3. პირი უფლებამოსილია დასაქმდეს სპორტულ ობიექტში ინსტრუქტორად, იმ შემთხვევაში თუ მას აქვს შესაბამისი სპორტის სახეობის საერთაშორისო ან/და ეროვნული ფედერაციის მიერ გაცემული ან/და გადამზადების დამადასტურებელი სერტიფიკატი ან/და უმაღლესი ან/და პროფესიული სასპორტო განათლების დამადასტურებელი დოკუმენტი. 
4. ფიზიკური აღზრდისადა სპორტის სფეროში სამწვრთნელო და/ან პედაგოგიური საქმიანობის განსახორციელებლად არ დაიშვება ალკოჰოლიზმის, ნარკომანიის, ტოქსიკომანიის ან/და ფსიქიკური დაავადების მქონე პირი.
5. პირი უფლებამოსილია განახორციელოს დოპინგ-კონტროლის ოფიცრის ფუნქცია, თუკი გააჩნია საერთაშორისო ან/და ეროვნული ანტი-დოპინგური ორგანიზაციის მიერ გაცემული ან/და აღიარებული შესაბამისი სერტიფიკატი.
6. დაუშვებელია ამ მუხლით გათვალისწინებული დოკუმენტის ან/და შესაბამისი გადამზადების დამადასტურებელი სერტიფიკატის გარეშე ამავე მუხლით გათვალისწინებული საქმიანობის განხორციელება. ამ მუხლით გათვალისწინებული სერტიფიკატის გაცემისა და სასერტიფიკაციო პროგრამების განხორციელების წესს ამტკიცებს სამინისტრო. 
თავი X. სპორტში ძირითადი დარღვევების წინააღმდეგ ბრძოლის საფუძვლები
მუხლი 29. სპორტული შეჯიბრებების მანიპულაციების წინააღმდეგ ბრძოლის ზოგადი საფუძვლები
1. სახელმწიფო უზრუნველყოფს სპორტული შეჯიბრებების მანიპულაციის წინააღმდეგ ბრძოლას, კანონიერების უზრუნველყოფის, სპორტის მთლიანობისა და სპორტული ეთიკის ნორმების დაცვისათვის. ამ მიზნით, სახელმწიფო უზრუნველყოფს სპორტული შეჯიბრებების მანიპულაციის პრევენციასა და მის წინააღმდეგ ბრძოლას ეროვნულ და საერთაშორისო სპორტულ შეჯიბრებებზე, ეროვნული ან/და საერთაშორისო მანიპულაციის გამოვლენის, აღკვეთისა და შესაბამის სანქციათა გამოყენების გზით.
2. საქართველოში სპორტული შეჯიბრებების მანიპულაციების წინააღმდეგ ბრძოლა ხორციელდება „სპორტული შეჯიბრებების მანიპულაციების შესახებ“ ევროპის საბჭოს კონვენციის და სხვა საერთაშორისო შეთანხმებების, ეროვნული საკანონმდებლო და კანონქვემდებარე აქტების საფუძველზე.
3. სპორტული შეჯიბრებების მანიპულაციასთან ბრძოლისას სამართლებრივი და სხვა ღონისძიებების გატარებისას უზრუნველყოფილი უნდა იყოს პერსონალური მონაცემების დაცვის შესახებ საქართველოს კანონმდებლობის მოთხოვნათა დაცვა.
მუხლი 30. უწყებათაშორისი თანამშრომლობა სპორტული შეჯიბრებების მანიპულაციების წინააღმდეგ ბრძოლის მიზნით
1. ეროვნულ დონეზე სპორტული შეჯიბრებების მანიპულაციების წინააღმდეგ ბრძოლის საერთო კოორდინაციას ახორციელებს უწყებათაშორისი კომისია, რომელიც მუშაობს როგორც ეროვნული პლათფორმა „სპორტული შეჯიბრებების მანიპულაციების შესახებ“ ევროპის საბჭოს კონვენციის მიზნებისათვის.
2. საქართველოს მთავრობა ამტკიცებს უწყებათაშორისი კომისიის დებულებას და მის უფლებამოვალეობებს. 
მუხლი 31. ვალდებულებები და სანქციები სპორტული შეჯიბრების მანიპულაციების წინააღმდეგ
1. სპორტული ორგანიზაციები სპორტული შეჯიბრებების მანიპულაციების თავიდან აცილების მიზნით, თავიანთი კომპეტენციის ფარგლებში:
ა) ხელს უწყობენ სპორტული შეჯიბრებების მანიპულაციის წინააღმდეგ ბრძოლას, უფლებამოსილ სახელმწიფო უწყებებთან მჭიდრო თანამშრომლობისა და ინფორმაციის დროული გაცვლის გზით;
ბ) მარეგულირებელ და სახელმძღვანელო დოკუმენტებში ასახავენ სპორტული შეჯიბრებების მანიპულაციების წინააღმდეგ ბრძოლის წესებსა და სადიციპლინო სანქციებს;
გ) ცნობიერების ასამაღლებლად  ახორციელებენ საინფორმაციო და საგანმანათლებლო საქმიანობას;
2. სპორტული ორგანიზაცია ვალდებულია:
ა) უზრუნველყოს სპორტული შეჯიბრების მანიპულაციისათვის სპორტსმენებისა და სპორტულ საქმიანობაში მონაწილე სხვა შესაბამისი პირების პასუხისმგებლობის ფორმების/ზომების დადგენა და მათი სანქცირება;
ბ) არ დაუშვას იმ სპორტსმენისა და სპორტულ საქმიანობაში მონაწილე სხვა პირების  მონაწილეობა სპორტულ შეჯიბრებაში, რომელიც მსჯავრდებულია ან ნასამართლევია სპორტული შეჯიბრებების მანიპულაციების ფაქტთან დაკავშირებით;
გ) შეუწყვიტოს ყველა სახის დაფინანსება იმ სპორტსმენსა და სპორტულ საქმიანობაში მონაწილე სხვა პირს, რომელიც მსჯავრდებულია ან ნასამართლევია სპორტული შეჯიბრებების მანიპულაციების ფაქტთან დაკავშირებით;
3. სპორტული ღონისძიების ორგანიზატორი სპორტული შეჯიბრებების მანიპულაციების თავიდან აცილების მიზნით, თავისი კომპეტენციის ფარგლებში, სპორტული შეჯიბრებების დებულებებში (რეგლამენტებში, წესებში), აგრეთვე სპორტული შეჯიბრებების თაობაზე ინფორმაციაში ასახავენ ამ კანონით გათვალისწინებულ აკრძალვებსა და მოთხოვნებს სპორტული შეჯიბრებების მანიპულაციების თავიდან აცილებისა და ამ დარღვევის წინააღმდეგ ბრძოლის სფეროში და უზრუნველყოფენ მათ განხორციელებას.
4. სპორტთან დაკავშირებული აზარტული თამაშების ბიზნესის დაწესებულებებში (ტოტალიზატორი, სპორტული ფსონების ოფისი და სხვა) აკრძალულია აზარტულ თამაშებში მონაწილეობა, სპორტული ფსონების ან სხვაგვარი ფულადი სანაძლეოს დადება:
ა) სპორტსმენის მიერ - იმ სპორტულ შეჯიბრებებზე, რომლებშიც თვითონ მონაწილეობს;
ბ) მსაჯის მიერ - იმ სპორტულ შეჯიბრებებზე, რომლებშიც თვითონ ახორციელებს მსაჯობას ან/და უზრუნველყოფს დადგენილი სპორტული წესების დაცვასა და კონტროლს;
გ) მწვრთნელის მიერ - იმ სპორტულ შეჯიბრებებზე,  რომლებშიც თვითონ ახორციელებს სპორტული ვარჯიშებისა და წვრთნის პროცესის ორგანიზებას და წარმართავს მას;
დ) სპორტულ საქმიანობაში მონაწილე სხვა პირების მიერ - იმ სპორტულ შეჯიბრებებზე, რომლებშიც თვითონ უზრუნველყოფენ სპორტსმენთა წვრთნის, ასპარეზობის, სპორტული შედეგების მიღწევის პროცესებს ან/და სპორტსმენთა უსაფრთხოებასა და ჯანმრთელობის დაცვას.
5. სპორტული შეჯიბრებების მანიპულაციისათვის მსჯავრდებულ სპორტსმენსა და სპორტულ საქმიანობაში მონაწილე სხვა პირს უჩერდება ან უწყდება სახელმწიფო დაფინანსება.
6. სამინისტრო, თავისი კომპეტენციის ფარგლებში, უფლებამოსილია შეუწყვიტოს სახელმწიფო დაფინანსება სპორტულ ორგანიზაციას, მისი მხრიდან კანონის ამ  თავით გათვალისწინებული ვალდებულებების შეუსრულებლობის ან არაჯეროვანი შესრულების შემთხვევაში.
მუხლი 32. დოპინგის წინააღმდეგ ბრძოლის ზოგადი საფუძვლები
1. საქართველოში დოპინგის პრევენცია და მის წინააღმდეგ ბრძოლა ხორციელდება 1989 წლის ევროპის საბჭოს „დოპინგსაწინააღმდეგო კონვენციის“, „სპორტში დოპინგის წინააღმდეგ ბრძოლის შესახებ“ გაერთიანებული ერების განათლების, მეცნიერებისა და კულტურის ორგანიზაციის (იუნესკო) 2005 წლის საერთაშორისო კონვენციის, მსოფლიო ანტი-დოპინგური კოდექსის და მასთან დაკავშირებული საერთაშორისო სტანდარტების, ეროვნული ანტი-დოპინგური წესებისა და სხვა საერთაშორისო შეთანხმებების, ეროვნული საკანონმდებლო და კანონქვემდებარე აქტების საფუძველზე.
2. ეროვნულ დონეზე დოპინგის წინააღმდეგ ბრძოლის საერთო კოორდინაციას ახორციელებს უწყებათაშორისი კომისია.
3. დოპინგის კონტროლში ჩართული ფიზიკური და იურიდიული პირები ვალდებულნი არიან თავიანთი უფლება-მოვალეობების განხორციელებისას არ დაუშვან ინტერესთა კონფლიქტის არსებობა საქართველოს ანტი-დოპინგური სააგენტოს ინტერესებთან და პატივი სცენ საქართველოს ანტი-დოპინგური სააგენტოს ავტონომიასა და მოქმედების დამოუკიდებლობას..
მუხლი 33. საქართველოს  ანტი-დოპინგური სააგენტოს უფლება-მოვალეობები
1. საქართველოს ანტი-დოპინგური სააგენტო საქმიანობას წარმართავს საქართველოს საკანონმდებლო და კანონქვემდებარე ნორმატიული აქტების, მსოფლიო ანტი-დოპინგური კოდექსისა და ეროვნული ანტი-დოპინგური წესების შესაბამისად.
2. სახელმწიფო მხარს უჭერს საქართველოს ანტი-დოპინგური სააგენტოს საქმიანობას.
3. საქართველოს ანტი-დოპინგურ სააგენტოს გააჩნია ექსკლუზიური უფლებამოსილება, რომ საქართველოს ტერიტორიაზე განახორციელოს ანტიდოპინგურ საქმიანობასთან დაკავშირებული ქმედებები, გარდა იმ შემთხვევებისა, როდესაც აღნიშნული ხორციელდება საერთაშორისო ფედერაციის ან სპორტული ღონისძიების ორგანიზატორის მიერ მსოფლიო ანტი-დოპინგური კოდექსით ან ევროპის საბჭოს ანტი-დოპინგური კონვენციით გათვალისწინებულ შემთხვევებში.
4. ეროვნული ანტი-დოპინგური წესები ავტომატურად მოქმედებს საქართველოს ტერიტორიაზე ყველა ეროვნული სპორტული ფედერაციის, სპორტსმენისა და სხვა პირის მიმართ.
5. საქართველოს ანტი-დოპინგური სააგენტო:
ა) შეიმუშავებს და ახორციელებს ანტი-დოპინგური საქმიანობის განვითარების ერთწლიან პროგრამას, რომელიც მტკიცდება მინისტრის მიერ და შესაბამისობაშია მსოფლიო ანტი-დოპინგურ კოდექსსა და მასთან დაკავშირებულ საერთაშორისო სტანდარტებთან;
ბ) ახორციელებს დოპინგის კონტროლს;
გ) ახორციელებს მისი იურისდიქციის ქვეშ მომხდარი ნებისმიერი ანტი-დოპინგური წესების დარღვევის პრევენციას, აღნიშნულთან დაკავშირებით სპორტსმენის, დამხმარე პერსონალის ან სხვა პირების მონაწილეობის ფაქტების გამოავლენას და უზრუნველყოფს შედეგებზე სათანადო რეაგირებას;
დ) აქვეყნებს აკრძალული ნივთიერებებისა და მეთოდების განახლებულ ნუსხას ყოველი კალენდარული წლის 20 დეკემბრამდე;
ე) დოპინგის სფეროში ცნობიერების ამაღლების მიზნით, უზრუნველყოფს დოპინგის კონტროლის განხორციელებაში ჩართული სპეციალისტების კვალიფიკაციის მუდმივ ამაღლებას.
ვ) ახორციელებს ანტი-დოპინგთან დაკავშირებულ ყველა სხვა აქტივობას, რომელიც განსაზღვრულია ამ კანონით, მსოფლიო ანტი-დოპინგური კოდექსითა და ეროვნული ანტი-დოპინგური წესებით.
7. ეროვნული ანტი-დოპინგური სააგენტო წელიწადში არანაკლებ ერთხელ, აგრეთვე მოთხოვნის შემთხვევაში დამატებით, სამინისტროს წარუდგენს ანგარიშს ერთწლიანი ეროვნული ანტი-დოპინგურიპროგრამის განხორციელების თაობაზე.
მუხლი 34. ანტიდოპინგური კოლეგია
1. ეროვნულ დონეზე ანტი-დოპინგური წესების შესაძლო დარღვევის საკითხზე გადაწყვეტილებას იღებს ანტი-დოპინგური კოლეგიაში შემავალი ანტიდოპინგური სადისციპლინო საბჭო, რომელიც განიხილავს სპორტსმენის ან/და სხვა პირის მიერ ერთი ან მეტი ანტიდოპინგური წესის დარღვევის საკითხს და დადასტურების შემთხვევაში განსაზღვრავს შესაბამის სანქციას.
2. ეროვნული ანტი-დოპინგური სადისციპლინო საბჭოს გადაწყვეტილება შეიძლება გასაჩივრდეს ეროვნულ ანტი-დოპინგურ სააპელაციო საბჭოში ეროვნული ანტი-დოპინგური წესების შესაბამისად. აღნიშნულის მიუხედავად, მსოფლიო ანტი-დოპინგური სააგენტო უფლებამოსილია, გაასაჩივროს ანტი-დოპინგური სადისციპლინო საბჭოს გადაწყვეტილება სპორტის საარბიტრაჟო სასამართლოში მსოფლიო ანტი-დოპინგური კოდექსის შესაბამისად.
3. ანტი-დოპინგური სააპელაციო საბჭოს გადაწყვეტილება შეიძლება გასაჩივრდეს სპორტის საარბიტრაჟო სასამართლოში მსოფლიო ანტი-დოპინგური კოდექსის შესაბამისად.
4. გასაჩივრებაზე უფლებამოსილი პირები, გასაჩივრების წესი და ვადები განისაზღვრება მსოფლიო ანტი-დოპინგური კოდექსისა და ეროვნული ანტი-დოპინგური წესების შესაბამისად. 
5. ანტიდოპინგური კოლეგიაში, მასში შემავალი ეროვნული ანტი-დოპინგური სადისციპლინო საბჭო და ეროვნული ანტი-დოპინგური სააპელაციო საბჭო თავიანთ საქმიანობას წარმართავენ ამ კანონის, შესაბამის საერთაშორისო ხელშეკრულებების, მათ შორის მსოფლიო ანტი-დოპინგური კოდექსისა და მასთან დაკავშირებული საერთაშორისო სტანდარტების, ეროვნული ანტი-დოპინგური წესების, ანტიდოპინგური კოლეგიის წესდებისა და ეროვნული ანტი-დოპინგური სადისციპლინო და სააპელაციო საბჭოების   დებულებების საფუძველზე (რომელთაც ამტკიცებს ანტიდოპინგური კოლეგიის გამგეობა), მიუკერძოებლად, სახელმწიფოს, ეროვნული ოლიმპიური კომიტეტის, ეროვნული სპორტული ფედერაციებისა და საქართველოს ანტი-დოპინგური სააგენტოსაგან დამოუკიდებლად.
მუხლი 35. სპორტული ორგანიზაციების ვალდებულებები დოპინგის სფეროში
1. შესაბამისი სპორტული ორგანიზაციები ვალდებულნი არიან უზრუნველყონ:
ა) თანამშრომლობა საქართველოს ანტი-დოპინგურ  სააგენტოსთან;
ბ) დოპინგის კონტროლისთვის საჭირო პირობების შექმნა და საქართველოს ანტი-დოპინგური სააგენტოს მხარდაჭერა დოპინგის კონტროლის განხორციელების ხელშეწყოის მიზნით;
ე) ანტი-დოპინგის პროპაგანდა, საინფორმაციო და საგანმანათლებო პროგრამების შემუშავება და განხორციელება საქართველოს ანტი-დოპინგურ სააგენტოსთან თანამშრომლობით; 
2. სპორტული ორგანიზაცია ვალდებულია:
ა) არ დაუშვას დისკვალიფიცირებული სპორტსმენის მონაწილეობა სპორტულ შეჯიბრებაში;
ბ) შეუწყვიტოს სპორტსმენს ყველა სახის დაფინანსება დისკვალიფიკაციის პერიოდში.

მუხლი 36. სპორტში ძალადობის წინააღმდეგ ბრძოლა და უსაფრთხოებისა და მომსახურების სტანდარტები სპორტულ ღონისძიებებზე
1. სპორტში ძალადობის წინააღმდეგ ბრძოლის, კანონიერების უზრუნველყოფის, სპორტის მთლიანობისა და სპორტული ეთიკის ნორმების დაცვის მიზნით, სახელმწიფო უზრუნველყოფს სპორტულ ღონისძიებებზე დაცულობის, უსაფრთხოებისა და მომსახურების მაღალი სტანდარტების დაცვას და სპორტში ძალადობის წინააღმდეგ ბრძოლას, სპორტულ ღონისძიებებზე, ეროვნულ და საერთაშორისო სპორტულ შეჯიბრებებზე ძალადობის პრევენციის, გამოვლენის, აღკვეთისა და შესაბამის სანქციათა გამოყენების გზით.
2. საქართველოში სპორტულ ღონისძიებებზე დაცულობის, უსაფრთხოებისა და მომსახურების სტანდარტების უზრუნველყოფა ხორციელდება „ფეხბურთის მატჩებსა და სხვა სპორტულ ღონისძიებებზე დაცულობის, უსაფრთხოებისა და მომსახურების ერთიანი მიდგომების შესახებ“ ევროპის საბჭოს კონვენციისა და სხვა საერთაშორისო შეთანხმებების, ეროვნული საკანონმდებლო და კანონქვემდებარე აქტების საფუძველზე.
3. ეროვნულ დონეზე სპორტულ ღონისძიებებზე დაცულობის, უსაფრთხოებისა და მომსახურების მაღალი სტანდარტის უზრუნველყოფისა და ძალადობის წინააღმდეგ ბრძოლის საერთო კოორდინაციას ახორციელებს უწყებათაშორისი კომისია, რომელიც მუშაობს „ფეხბურთის მატჩებსა და სხვა სპორტულ ღონისძიებებზე დაცულობის, უსაფრთხოებისა და მომსახურების ერთიანი მიდგომების შესახებ“ ევროპის საბჭოს კონვენციის მე-4 მუხლის მიზნებისათვის.
მუხლი 37. სპორტული ორგანიზაციების ვალდებულებები სპორტულ ღონისძიებებზე დაცულობის, უსაფრთხოებისა და მომსახურების სფეროში
სპორტული ორგანიზაციები სპორტულ ღონისძიებებზე დაცულობის, უსაფრთხოებისა და მომსახურების მაღალი სტანდარტების უზრუნველყოფისა და სპორტში ძალადობის წინააღმდეგ ბრძოლის მიზნით, თავიანთი კომპეტენციის ფარგლებში:
ა) შესაბამისი სპორტის სახეობის ღონისძიებაზე გამოვლენილი ძალადობის წინააღმდეგ, განსაზღვრავენ დისციპლინურ და სხვა სახის სანქციებს მაყურებლის, სპორტსმენის, მსაჯის, მწვრთნელისა და სპორტული ღონისძიების ორგანიზებაში ჩართული სხვა პირების მიმართ;
ბ) ახორციელებენ ამ პუნქტის „ა“ ქვეპუნქტში გასანაზღვრული სანქციების შეფარდებას;
ბ) თანამრომლობენ შესაბამის სახელმწიფო უწყებებთან ინფორმაციის დროული გაცვლის გზით;
ბ) ახორციელებენ საინფორმაციო და საგანმანათლებლო საქმიანობას გულშემატკივართა და სპორტის სფეროში ჩართული პირების ცნობიერების ასამაღლებლად;

მუხლი 38. სპორტში დისკრიმინაციის წინააღმდეგ ბრძოლა
1. სახელმწიფო უზრუნველყოფს ფიზიკურ აქტივობასა და სპორტში ჩართული ყველა მოქალაქისათვის ნებისმიერი ფორმის დისკრიმინაციისაგან თავისუფალ გარემოს.
2. დისკრიმინაციის წინააღმდეგ ბრძოლის მიზნით, სპორტული ორგანიზაციები ვალდებულნი არიან:
ა) უზრუნველყონ შესაბამისი სპორტის სახეობის თანაბარი ხელმისაწვდომობა გენდერული და სხვა ნებისმიერი ნიშნით დისკრიმინაციისაგან თავისუფალ გარემოში;
ბ) განახორციელონ საგანმანათლებლო და საინფორმაციო საქმიანობა სპორტში ნებისმიერი სახის დისკრიმინაციის წინააღმდეგ.
თავი XI. სპორტისა და ფიზიკური აღზრდის სფეროში ინფორმაციის სისტემატიზაცია და საჯაროობა
მუხლი 39. ეროვნული სპორტული სტატისტიკა
1. სამინისტრო უზრუნველყოფს ეროვნული სპორტული სტატისტიკის ერთიანი ბაზის წარმოებას, რომელიც წარმოადგენს სპორტული სტატისტიკური მონაცემების ოფიციალურ წყაროს.
2. სპორტული სტატისტიკის ერთიანი ბაზა იწარმოება მუდმივად განახლებად რეჟიმში, და ხელმისაწვდომია საჯაროდ, ელექტრონულ მისამართზე.
3. სამინისტროს მიერ აღიარებული სპორტული ორგანიზაციები ვალდებულნი არიან მათ მიერ წარმოებული სტატისტიკური ინფორმაცია მიაწოდონ სამინისტროს ელექტრონული ფორმით სულ მცირე სამ თვეში ერთხელ.
მუხლი 40. ფიზიკური აღზრდისა და  სპორტის რეესტრები და მათი წარმოების წესი
1. საქართველოს ეროვნული სპორტული ფედერაცია და საქართველოს ეროვნული პარალიმპიური კომიტეტი აწარმოებს შემდეგ რეესტრებს: 
ა) სპორტსმენთა რეესტრი;
ბ) მწვრთნელთა რეესტრი;
გ) მსაჯთა რეესტრი;
დ) წევრთა რეესტრი.
2. საქართველოს ეროვნული ოლიმპიური კომიტეტი აწარმოებს წევრთა რეესტრს.
3. სამინისტრო აწარმოებს საქართველოში არსებული სპორტული ობიექტების რეესტრს. 
4. ამ მუხლით გათვალისწინებული რეესტრების აღწერის ფორმას (სავალდებულო მონაცემთა სტრუქტურას) და წარმოების წესს ადგენს სამინისტრო.
თავი XII. ფიზიკური აღზრდისა და სპორტის სფეროს საფინანსო და მატერიალურ-ტექნიკური უზრუნველყოფა
მუხლი 41. სპორტული ინფრასტრუქტურა
1. სპორტული ინფრასტრუქტურის მშენებლობის ან რეკონსტრუქციის პროცესში გათვალისწინებულ უნდა იქნეს სპორტული ობიექტის ტექნიკური რეგლამენტი ან/და საერთაშორისო სტანდარტები.
2. სპორტული ობიექტის ტექნიკურ რეგლამენტს ამტკიცებს მთავრობა და მის მონიტორინგს ახორციელებს სამინისტრო.
მუხლი 42. ფიზიკური აღზრდისა და სპორტის მატერიალურ-ტექნიკური ბაზის განვითარება
1. საქართველოში ფიზიკური აღზრდისა და სპორტის სფეროს მატერიალურ-ტექნიკური ბაზა მოიცავს ყველა სახის სპორტულ ობიექტს, ასევე სპორტულ აღჭურვილობას, ინვენტარს, მოწყობილობას და სხვა ქონებას, რომელიც განკუთვნილია სპორტული საქმიანობისათვის, მიუხედავად მათი საკუთრების უფლებისა. 
2. დასაშვებია სპორტული ობიექტის ფუნქციის შეცვლა, რაც გულისხმობს სპორტული ობიექტის დანიშნულების შეცვლას მისი სპორტული პროფილის ცვლილების გარეშე. სპორტული ობიექტის ფუნქციის შეცვლის შესახებ გადაწყვეტილება უნდა ეცნობოს სამინისტროს.
3. სპორტული ობიექტის პროფილის შეცვლა, რაც გულისხმობს მისი სპორტული დანიშნულებით გამოყენების შეუძლებლობას, ან ლიკვიდაცია დაუშვებელია სანაცვლო ან ტოლფასი სპორტული ობიექტის საექსპლუატაციოდ გადაცემამდე.
4. სპორტული შეჯიბრებებისთვის დასაშვებია მხოლოდ ისეთი სპორტული ობიექტის გამოყენება, რომელიც აკმაყოფილებს სპორტული ობიექტებისათვის დადგენილ ტექნიკურ რეგლამენტს ან/და საერთაშორისო სტანდარტებს.
5. ადრეული და სკოლამდელი აღზრდისა და განათლების დაწესებულებების და სასკოლო დაწესებულებების მშენებლობა ან რეკონსტრუქცია დასაშვებია მხოლოდ ტექნიკური რეგლამენტის შესაბამისი სპორტული ობიექტების გათვალისწინებით. 
6. სახელმწიფო საკუთრებაში (ან სახელმწიფო დაფინანსებით) არსებულ სპორტული ობიექტების მიზნობრივ გამოყენებას მონიტორინგს უწევს სამინისტრო.
7. ტერიტორიული დაგეგმარებისა და ქალაქთმშენებლობის მიზნებში სპორტული ობიექტების განლაგება და მოცულობა, ტექნიკურ რეგლამენტზე ან/და საერთაშორისო სტანდარტებზე დაყრდნობით, განისაზღვრება სამინისტროსთან შეთახმებით. 
მუხლი 43. დაფინანსებასთან დაკავშირებული საკითხები
1. სახელმწიფო ხელს უწყობს ფიზიკური აღზრდისა და სპორტის განვითარებას და ამ მიზნით ყოველწლიურად ითვალისწინებს საბიუჯეტო დაფინანსებას.
2. ფიზიკური აღზრდისა და სპორტის განვითარებისათვის დასაშვებია აგრეთვე დაფინანსების შემდეგი წყაროები: 
ა) კერძო ორგანიზაციების, დაწესებულებებისა და ცალკეული ფიზიკური პირების შენატანები; 
ბ) სპორტული ორგანიზაციების საკუთარი შემოსავლები; 
გ) სპონსორებისგან და სხვაგვარი ფინანსური დახმარების სახით მიღებული სახსრები და გრანტები (თუ ეს არ ეწინააღმდეგება საქართველოს კანონმდებლობის მოთხოვნებს);
დ) კანონმდებლობით გათვალისწინებული სხვა შემოსავლები. 
3. სახელმწიფო ბიუჯეტიდან მიზნობრივი სახსრები გამოიყოფა ეროვნული სპორტული ღონისძიებების დასაფინანსებლად, საერთაშორისო შეჯიბრებებისთვის ეროვნული ნაკრები გუნდების მოსამზადებლად და მონაწილეობის უზრუნველსაყოფად, ასევე ფიზიკური აღზრდისა და სპორტის სფეროს მატერიალურ-ტექნიკური ბაზის განსავითარებლად, სპორტული ორგანიზაციების ფუნქციონირებისათვის საჭირო ხარჯების დასაფინანსებლად, ეროვნული ნაკრები გუნდების წევრთა, მწვრთნელთა, საექიმო და ადმინისტრაციული პერსონალის წასახალისებლად მიღწეული შედეგების მიხედვით.
თავი XIII. დასკვნითი და გარდამავალი დებულებები
მუხლი 44. მოქმედი სპორტული ორგანიზაციების აღიარება 
ამ კანონის ამოქმედების დღისთვის მოქმედი სპორტული ორგანიზაციები, რომლებიც გაწევრიანებული არიან შესაბამის საერთაშორისო სპორტულ ფედერაციებში ან წარმოადგენენ სპორტის ეროვნულ სახეობებს და თანამშრომლობენ სამინისტროსთან  მინისტრის შესაბამისი სამართლებრივი აქტების საფუძველზე, არ საჭიროებენ ამ კანონის მე-12 მუხლით გათვალისწინებული სპორტული ორგანიზაციების აღიარების წესით განსაზღვრული პროცედურების გავლას და სარგებლობენ ამ კანონით განსაზღვრული სპორტული ორგანიზაციების ყველა შესაბამისი უფლებებით.
მუხლი 45. გარდამავალი დებულებები
1. ამ კანონის ამოქმედებიდან 6 თვის ვადაში, სამინისტრომ უზრუნველყოს:
ა) სპორტული ორგანიზაციების აღიარებისა და დაფინანსების წესების დამტკიცება;
ბ) სპორტული ობიექტის ტექნიკური რეგლამენტის შემუშავება და მთავრობის წინაშე დასამტკიცებლად  წარდგენა; 
გ) ეროვნული სპორტული ფედერაციის საქმიანობის წლიური ანგარიშის ფორმისა და მოთხოვნების დადგენა;
დ) სპორტული წოდებების, სპორტული თანრიგებისა და საკვალიფიკაციო კატეგორიების მისაღებად აუცილებელი მოთხოვნებისა და ნორმატივების განსაზღვრის და მინიჭების წესის დამტკიცება;
ე) სპორტის სახეობის განვითარების ეროვნული მრავალწლიანი პროგრამის მოთხოვნების დამტკიცება ფორმის, სტრუქტურისა და შინაარსის მიმართ;
ვ) სპორტსმენთა, მწვრთნელთა, მსაჯთა, სპორტული ორგანიზაციების წევრთა და სპორტული ობიექტების რეესტრების აღწერის ფორმისა (სავალდებულო მონაცემთა სტრუქტურა) და წარმოების წესის დამტკიცება;
ზ) ეროვნული ანტი-დოპინგური წესების დამტკიცება.
2. სპორტულმა ორგანიზაციებმა:
ა) ამ კანონის ამოქმედებიდან 6 თვის ვადაში, წესდებების ამ კანონის მოთხოვნებთან შესაბამისობაში მოყვანა;
ბ) ამ კანონის ამოქმედებიდან 6 თვის ვადაში, უზრუნველყონ სპორტის შესაბამისი სახეობების განვითარების ეროვნული მრავალწლიანი პროგრამების შემუშავება და სამინისტროსთვის ინფორმაციის სახით წარდგენა.
მუხლი 46. ძალადაკარგული ნორმატიული აქტი
ამ კანონის ამოქმედების დღიდან ძალადაკარგულად გამოცხადდეს „სპორტის შესახებ“ საქართველოს 1996 წლის 20 სექტემბრის კანონი (პარლამენტის უწყებანი, №24-25/3, 6 ნოემბერი, 1996, გვ. 21).

მუხლი 47. კანონის ამოქმედება
ეს კანონი ამოქმედდეს 2018 წლის 1 იანვრიდან.

